
Аиааира – 31

 d Қырҭтәыла Аҳәынҭсовет 
архәҭақәа рҟынтәи Аҟәа ақалақь 
ахақәиҭтәразы ажәылара ианала-
газ амш 31 шықәса ахыҵит.   Уи 11 
мшы имҩаԥысуан. 

Цәыббрамза 16, 1993 шықәсазы 
Аҟәа ақалақь ахырхарҭала ажәыла-
ра иалагеит, – иҩуеит аҭоурыхҭҵааҩ 
Валикәа Ԥачлиа  ишәҟәы «Ақыр ҭуа-
аԥсуа еибашьра» аҿы.  

Ах ҭыс қәа рыҿ иара  абасала им-
ҩа ԥысуан: 1-тәи ам о т о  хыс ратә 
бри  гада  (ако мандаҟаҵа ҩ В.Смыр, 
аштаб анап хгаҩы З. Нанба) ҩ-хыр-
харҭак рыла ажәыл ара иа ҿын: мраҭ-
а шәаратәи алада-мра ҭашәаратәи 
ага нахьала, даҽа кала иуҳәозар, Ала-
да-Гәымсҭатәи Аҩада-Гәымсҭатәи 
ацҳақәа рҟынтәи. Абригада адҵа 
аӷа игәиҽанӡамкәа ахырӷәӷәарҭақәа 
раанкылара ашьҭахь, аӷа иҟы нтәи 
Алада-Гәымсҭатәи Аҩа да-Гәым-
сҭатәи ацҳа қәа ҭарцәны, ихадоу 
 ажәыларатә гәыԥқәа ақа лақь рала-
лара алыршара, ҵаҟантәи, Бзыԥтәи 
амҩаду ала Алашарбага аҳабла ага-
нахьала, иара убас хыхьынтәи, – 
Афон Ҿыц-Аҟәа амҩала Аҟәатәи 
авокзал аҟынӡа. 

Аҩада-Гәымсҭатәи ацҳа аҭарцәра 
Аԥснытәи ар иреиӷьу амотохысратә 
баталионқәа иреиуаз 1-тәи абригада 
1-тәи абаталион, ажәлар рҿы Ешы-

ра-Афонтәи абаталион ҳәа изышьҭаз 
(акомандаҟаҵаҩ Ф. Ҭарба, аштаб 
анапхгаҩы – Г. Қьецба) иадҵан. Ешы-
ра-Афонтәи абаталион иадырҵе-
ит Гәымсҭатәи афронт акомендант-
тә рота (акомандаҟаҵаҩ В. Тәанба). 

12 сааҭи 45 минуҭи рзы  Ешы-
ра-Афонтәи абаталион 1-тәи аро-
та Р. Смыр икомандаҟаҵарала ацҳа 
аанкыларазы ижәылеит, амҩа ха-
деи Гречко имҩеи  рахь ицәырҵит. 
Араҟа ҳаруаа аӷа иҿагылеит. Ԥыҭрак 
ашьҭахь уи иацлеит абаталион зегьы.  

Ешыра-Афонтәи абаталион Гәым-
сҭа аԥшаҳәаҿы иҟаз «амармалташь-
тә цех» инаркны амҩа ахыкәшарҭа 
ааигәара, Цугуровка ашьха ашьа-
паҟынӡа рнапаҵаҟа иааргеит. Ешы-
ра-Афонтәи абаталион иашьҭанеиу-
ан 1-тәи абригада 4-тәи абаталион, 
даҽакала иуҳәозар,  амаршал Ба-
грамиан ихьӡ зху аерманцәа рба-
талион (акомандаҟаҵаҩ В.Косиан). 
Абаталион ахәҭак амашьынақәа 
рыла Алада-Гәымсҭатәи ацҳа иқәс-
ны ԥхьаҟа ицеит, егьи ахәҭа шьа-
пыла Гәымсҭа аӡиас ала иӡхыҵит. 
Ахыкәшарҭатә мҩа ала абаталион 
Аҩадатәи Иашҭхәа ахь ихаланы 
апозициа ааннакылеит. Абаталион 
хықәкыс аман Лечкоԥтәи аԥсыжырҭа 
мрагыларатәи аган ахь ацәырҵра.... 

Убри аамҭазы Мрагыларатәи 
афронт аҿы ажәылара иалагеит 
1993 шықәса, цәыббрамза  15 – 16 
ауха.  Уи акоманда аиҭон наигӡон 
Мираб Қьышьмариа. Ашьыжь ша-
анӡа, цәыббрамза 16 рзы Мрагы-
ларатәи афронт иаҵанакуа х-полк 

ажәылара иалагеит. Актәи аполк 
акомандаҟаҵаҩ – амаиор Вла-
димир Ануа, аҩбатәи аполк ако-
мандаҟаҵаҩ – Заур Ҳаџьымба, 
ахԥатәи аполк акомандаҟаҵаҩ – 
амаиор Лаврик Амқәаб. Мрагыла-
ратәи афронт архәҭақәа хыдҵас 
ирыман – Кәыдрытәи ацҳа аанкы-
лара, аиланхарҭатә ҭыԥқәа: Аӡҩыб-
жьа, Ахалдаба, Аракьыҽы, Цагьера, 
Араду, Аныуаа-рхәы ахақәиҭтәреи 
анаҩс Кындыӷ Ҿыц ақыҭа аганахьа-
ла ажәылара иацҵаны, Мықә аӡи-
ас инаркны Кәыдры аӡиас аҟынӡа 
анапаҵаҟа аагара. Иара убас, Аӡҩыб-
жьантәи Аҟәатәи аҳаирбаӷәаза ахы-
лаԥшра аҭара аҭахын.

 Цәыббрамза 27 рзы Аҟәа ақа-
лақь агәы аанкыларазы мҽхакы 
ҭбаала ажәыларатә операциа иа-
лагеит. Ареспубликатә стадиони 
аџьармыкьа хадеи рҟынтәи ақалақь 
агәы аганахьала ажәылара иаҿын 
1-тәи абригада аҟәшеиҵақәа, Арес-
публикатә прокуратура хада ахыбра 
аҟынтәи Аиҳабыра Рыҩны агана-
хьала ижәылон Ҟабардатәи агәыԥи 
(акомандаҟаҵаҩ М. Шоров) аерман-
цәа рбаталиони (акомандаҟаҵаҩ В. 
Косиан). Аладантәи Аиҳабыра Рыҩны 
аганахьала илбаауан  2-тәи абрига-
да аҟәшеиҵақәа. Убри аамҭазы уахь 
рхы рханы иаауан 1-тәи 2-тәи абри-
гадақәа егьырҭ рҟәшеиҵақәагьы.  

13 сааҭи 30 минуҭи рзы Аиҳабыра 
Рыҩны азааигәара аиҿагылара ӷәӷәа 
ҟалеит. Ҩ-сааҭк рышьҭахь ари ахы-
бра аӷа иҟынтәи ахы иақәиҭтәын. Уи 
иахашәыршәырит Аиааира абираҟ. 

Иааирала ихыркәшахаз 
ажәылара

 d Атәыла Аԥыза-министр Алеқ-
сандр Анқәаб дидикылеит 
аамҭала акультура аминистр 
инапынҵақәа назыгӡо Динара 
Смыр. Лара цәыббрамза 11 – 14 
рзы ақалақь Санкт-Петербург 
имҩаԥысуаз еидҵоу акульту-
рақәа X Рфорум дшалахәыз атәы 
еиҭалҳәеит. 

Жәларбжьаратәи афорум ап-
ленартә еилатәараҿы аделегаци-
ақәа рхадацәа рҿаԥхьа дықәгы-
леит Урыстәылатәи Афедерациа 
Ахада Владимир Путин. Уи иҿы-
цу азеиԥшжәларбжьаратәи ами-
лаҭтә культурақәа ринфраструк-
тура  ашьақәыргылара аамҭа ааит 
ҳәа иазгәеиҭеит.   

Динара Смыр афорум аҿы 
«Жәларбжьаратәи акультуратә усе-

ицура аԥеиԥш» атемала ажәахә 
ҟалҵеит. Лажәахә аҿы Урыстәы-
ла аҵыхәтәантәи 15 шықәса рыҩ-
ныҵҟа Аԥсны мҽхакы ҭбаала ацхы-
раара анаҭоит аинфраструктуратә 
проектқәа рынагӡараҿы адагьы, 
акультура аусхк аҿгьы ҳәа аз-
гәалҭеит. 

Иарбоу аусмҩаԥгатә аҳәа-
ақәа ирҭагӡаны Аԥсни Урыстәы-
леи ркультура Аминистррақәа  
2025-тәи ашықәс азы аусеицу-
ра аплан рнапы аҵарҩит. Динара 
Смыр иҟалҵаз адыррақәа рыла,  уи 
иазԥхьагәанаҭоит аҿыханҵаратә, 
асценатә ҟазара, акинематограф, 
абиблиотекатә, амузеитә ус, аде-
коратив-хархәаратә, атеатртә ҟаза-
ра, жәлар рнаплакра уҳәа аусхкқәа 
рыла аусеицура. Жәларбжьаратәи 
афорум аҳәаақәа ирҭагӡаны, Уры-
стәылатәи Афедерациа акультура 
аминистр, адунеи  атәылақәа 80 
рҟынтәи аофициалтә делегациақәа 
рхадацәа жәларбжьаратәи акульту-
ратә усеицура иадҳәалоу азҵаа-
рақәа жәпакы ирылацәажәеит.

Аусеицура аҳәаақәа

Аԥсны Аминистрцәа Реи-
лазаараҿы

 d Аԥсны Аҳәынҭқарра Ахада 
Иусбарҭа анапхгаҩы Абесалом 
Кәарҷиа  Аҳәынҭқарра Ахада 
иҟны иҟоу аҵарауаа ҿарацәа рхе-
илак аилатәара ихы алаирхәит. Уи   
мҩаԥысит Аҳәынҭқарра Ахада 
иҟны иҟоу Аинформациатә Центр 
аҟны. 

Аҳәынҭқарра Ахада Аслан Бжьа-
ниа ихьӡала Абесалом Кәарҷиа Ахе-
илак алахәылацәа атәыла аԥсҭазаа-
ра иадҳәалоу хра злоу азҵаарақәа 
рыла аобиективра аарԥшреи иаарт-
ны рексперттә гәаанагарақәа рҳәа-
реи рабжьигеит. 

«Аҵарауаа – арҭ иҷыдоу уаауп, 
избан акәзар, анаука, ҳәара аҭаху-
ма, аҽадцалара, ахамеигӡара аҭа-
хуп.  Аҵарауаа ҿарацәа Рхеилак 
аԥҵара ахықәкы хаданы иҟан атәы-
ла анапхгареи аҵарауаа ҿарацәа 
атәылазы ихәарҭоу апланқәеи 
шьақәдыргыларц», – иазгәеиҭе-
ит иара. 

Аиԥылара иалахәыз актуалра 
злоу проблемақәак ирзааҭгылеит, 
урҭ рхыԥхьаӡараҿы иҟоуп аеконо-
микатә ҿиара, аҵарадырра, акульту-
ра, адемографиа уҳәа ирыдҳәалоу 
азҵаарақәа. Иара убас, Аԥсны аеко-
номикаҿы арегионқәа реиԥшымза-
ара атәгьы азгәаҭан. 

Абесалом Кәарҷиа аиҭакрақәа 
рҵакы дазааҭгыло, Аԥсны анҭыҵын-
тәи имцырку аҵакдуқәа адгала-
ра, ареспубликазы изеиԥшразаа-
лак аиҭакрақәа ашәарҭара рыҵоуп 
ҳәа агәаанагарақәа ауаажәларра 
рыларҵәара мҩаԥысуеит,   убри 
иахҟьаны еиҳа аҵакы змоу апроек-
тқәагьы аганахь иаанхоит. Ас еиԥш 
иҟоу атенденциақәа Аԥсны азы 
ашәарҭара рыҵоуп.   Абесалом 
Кәарҷиеи амассатә информациа 
ахархәагақәа рхаҭарнакцәеи «атәы-
лазы зегь реиҳа ихадоу, зегь реиҳа 
зҵакы дуу малны иҟоу – ауаа роуп, 
убри инамаданы ҳара ҳхықәкы ха-
даны иҟоуп урҭ рылшарамч арҿи-
аразы иманшәалоу аҭагылаза-
ашьақәа раԥҵара» ҳәа агәаанагара 
аҿы еиқәшаҳаҭхеит. Абри азы адыр-
ра ҟанаҵоит Аҳәынҭқарра Ахада 
иҟны иҟоу Аинформациатә Центр.

Алшарамчқәа – џьаракны

Аинформациатә центр 
аҟны



Шәаԥхьа зегь раԥхьа

Наира Сабекиа 

Вахтанг АԥҳазоуСаида Ҳаразиа

 d Сентиабр 15 азы диижьҭеи 90 
шықәса ҵит аҭоурыхҩҩы, архео-
лог-кавказҭҵааҩы, Аԥсны аҭҵа-
арадыррақәа Ракадемиа акаде-
мик, аҭоурыхтә ҭҵаарадыррақәа 
рдоктор Гьаргь Кәыҷа-иԥа Шамба 
(15.09.1934 – 06.10.2006). Архео-
лоиаҿы илагаламҭа, аамҭак иҳа-
цану уи дшыргәалашәауа атәы да-
лацәажәеит Аԥсныпресс иаиҭаз 
аинтервиу аҟны Аԥснытәи аҳәынҭу-
ниверситет аҭоурыхтә факультет 
адекан Алик Николаи-иԥа Габелиа.

Уи иажәақәа рыла, Шамба 
аџьынџьтәылатә археологиа ауас-
хыр шьҭазҵаз раԥхьатәи аԥсуа архео-
лог Михаил Мамед-иԥа Ҭраԥшь иҵаҩы 
иакәын. Гьаргь Шамба Аԥсны археоло-
гиаҿы иҟаиҵаз алагаламҭа анаҩсан-
гьы, ихы ааирԥшит рҵаҩы шьахәны. 

«Аԥсны ажәытәӡатәи абаҟақәа ар-
хеологиала рыҭҵаара ихала дшаҿыз-
гьы, иааиԥмырҟьаӡакәа игәцареику-
ан аҭҵаарадырҩцәа қәыԥшцәа, убарҭ 
срылан саргьы. Аҟәатәи арҵаҩратә 
институт аҟны рҵаҩыс дсыман», – 
иажәа иациҵон Габелиа.

Гьаргь Шамба акырӡа зҵазкуаз 
аартрақәа ҟаиҵеит Аладатәи  Ешы-
ра аҭоурыхтә баҟақәа рыҭҵаараҿы. 
Уаҟа иԥшааит еицырдыруа Ешыратәи 
акромлехқуа – ихьшәоу аџьаз аамҭа 
иаҵанакуаз аԥсыжырҭақәа. Алик Га-
белиа абарҭ аҭҵаарақәа дрылахәын, 
иԥхаӡа дигәалаиршәоит ирҵаҩы: «Ҳи-
ман дцон Ешыратәи ақалақьеилан-
харҭахь. Уи археологиа абзиабара 
сылазааӡаз дыруаӡәкын. Археоло-
гцәа қәыԥшцәа ҳзы апрофессор ҳи-
вагыланы аусура, дызҿыз аилкаара 
ҳгәы ҭнагон».

«Археологиа арҿиараҿы илага-
ламҭа дууп. Ишәҟәқәа ҵәахны иҳа-
моуп ҳҭоурыхтә факультет абиблио-
текаҿы, археологиа зҽазыҟазҵауа рзы 
цхыраагӡа дууп», – иҳәеит Габелиа. 

Гьаргь Шамба дыздыруаз ргәа-
лашәараҿы даанхеит ҵарауаҩ дуны, 
дуаҩы бзианы. Алик Николаи-иԥа 

ччаԥшьк ихиҿы инықәҵаны игәала-
иршәеит аибашьрашьҭахьтәи аамҭа 
уадаҩ аан Гьаргь Шамба иԥсҭаза-
ара аҟнытә хҭыск: «Исгәалашәоит 
аҳәынҭқарратә ԥышәараҿы студентк 
зҭак изыҟамҵоз азҵаара иқәшәе-
ит. Ихы ирхеит ирҵаҩ ишҟа: – Гьа-
ргь Кәыҷа-иԥа, сара ишәзымдыруа 
ишәасҳәараны иҟоузеи? Иагьычча-
рахеит. Гьаргь Кәыҷа-иԥа истудентцәа 
бзиа ибон,  лафк аҳасабала идикы-
леит». 

Гьаргь Кәыҷа-иԥа Шамба диит 
1934 шықәса сентиабр 15 азы Гәдо-
уҭа араион Абӷархықә ақыҭан. 1958 
ш. азы далгеит А.М.Горки ихьӡ зхыз 
Аҟәатәи аҳәынҭқарратә рҵаҩратә 
институт. Анаҩс аус иуан Аԥсны 
акультура абаҟақәа рыхьчара Агәыԥ 
(1959), Ԥицундатәи археологиатә му-
зеи раԥхьатәи адиректорс (1962), 
Д.И.Гәлиа ихьӡ зху аҭоурыхи, абыз-
шәеи, алитературеи Аԥснытәи ринсти-
тут археологиатә ҟәша аҭҵаарадыр-
ратә усзуҩыс (1962).

Гьаргь Шамба дахысит Қырҭтәыла 
аҭҵаарадыррақәа Ракадемиа аҭоурых 
аинститут аҟны аспирантура (1962-
1965), «Ихьшәоу нтикатәи аамҭазы 
ашьхатәыла Аԥсны ауааԥсыра» ате-
мала акандидаттә диссертациа ихь-
чеит, анаҩсан – «Ихьшәоу антикатәи 
аамҭазы Аԥсны абшьҭрақәа ркульту-
ра» атемала – адоктортә диссертациа.

Гьаргь Шамба иааиртит, иагьҭиҵа-
аит Ешыратәи акромлехқәа, Ешыра 
ақыҭан ихьшәоу антикатәи ақалақь, 
Тҟәарчал иахьаҵанакуа Џьанҭоу аԥ-
сыжырҭа, Гал араион Гәдаа ақыҭан 
ихьшәоу аиха шәышықәса иатәыз 
аиланхарҭа. 

Аҵарауаҩ напхгара риҭон Ҵа-
бал, Мацесҭа, аӡиасқәа Ԥсоу, Шахе 
иахьрыҵаркуа, Аҟәатәи абаа, Шәба-
ра имҩаԥыргоз ажрақәа, Урыстәыла 
археологцәа дрыцны Амшын еиқәа 
аҿықә аҩадатәи ахәҭаҿы аекспеди-
циақәа. 

Иара ҷыдала интересс иман Аԥсни 
Кавкази рҭоурых, рархеологиа.

Шамба шәкы инареиҳаны аҭҵаа-
радырратә усумҭақәа дравторуп, уб-
рахь иналаҵаны жәаба раҟара амоно-
графиақәа. Ешыратәи аиланхарҭаҿы 
иааирԥшыз археологиатә матери-
алқәа рнылеит «Антикатәи археоло-
гиа» иазкыз арҵагатә цхыраагӡа, том 
рацәала иҟаз «СССР археологиа».

Гьаргь Шамба аҭҵаарадырра 
иазкыз ажәахәқәа ҟаи ҵон жәларб-
жьаратәи  акон ференциақәа, аила-
тәарақәа, аҭҵа арадырратә фо-
румқәа рҟны, алекциақәа дрыԥхьон 
аҳәынҭқарратә университет аҿы. 

Гьаргь Кәыҷа-иԥа иаԥшьигеит, Аԥс-
ны археологиатә периодика – «Аԥс-
ны археологиатә аартрақәа реизга» 
аҭыжьымҭа авторцәа дыруаӡәкын.

Аҵарауаҩ Гьаргь Шамба ианашьан 
«Ахьӡ-Аԥша» аорден ахԥатәи аҩаӡа-
ра, 2005 шықәсазы Г.Ӡиӡариа ихьӡ зху 
Аҳәынҭқарратә премиа далауреатхеит. 

Аҭоурыхҭҵааҩ, археолог ду

Гьаргь Шамба – 90 ш.

 d Алеко Гәарамиеи Владислав 
Соколови Аԥснытәи аҳәынҭу-
ниверситети Т. Г. Шевченко ихьӡ 
зху Приднестровтәи аҳәынҭқар-
ратә университети русеицуразы 
аиқәшаҳаҭра ҿыц рнапы аҵарҩит. 

Аԥснытәи аҳәынҭқарратә уни-
верситет аҿы имҩаԥысит Придне-
стровтәи Молдавтәи Ареспублика 
аделегациа рԥылара. Уи 1992-
1993шш. Аԥсны жәлар Рџьынџьтәы-
латә еибашьраҿы иҭахаз ауниверси-
тет арҵаҩцәеи астудентцәеи рбаҟа 
амҵан ашәҭ шьыҵәрақәа рышьҭаҵа-
рала иалагеит. Приднестровтәи Мол-
давтәи Ареспублика аделегациа 
аилазаараҿы иҟан – адәныҟатәи 
аусқәа рминистр ихаҭыԥуаҩ Алеқ-

сандр Стециук, Т. Г. Шевченко ихьӡ 
зху Приднестровтәи аҳәынҭқарратә 
университет аректор Владислав Со-
колов, ауниверситет актәи апрорек-
тор Лариса Скитскаиа, иара убас 
Приднестровтәи Молдавтәи Арес-
публика Ахада Урыстәыла аусацура 
Ахаҭарнакра амадаразы ицхырааҩ 
Витали Бондар. 

Аиԥылара аартуа, ААУ аректор 
Алеко Гәарамиа асасцәа Аԥснытәи 
аҳәынҭқарратә университет аҭо-
урыхи ашьақәгылареи, иара убас уи 
жәларбжьаратәи аусеицуреи ртәы 
рзеиҭеиҳәеит. Алеко Гәарамиа, Аԥс-
нытәи аҳәынҭқарратә университети 
Приднестровтәи аҳәынҭқарратә уни-
верситети рыбжьара акыр шықәса 
раахыс аиҩызаратә, аимабзиаратә 
еизыҟазаашьақәа шақәгыланы иҟо-
уп ҳәа иазгәеиҭеит. 

«Иахьа имариам аҭагылаза-
ашьақәа рҿы ҳара ҳзы акырӡа аа-
нагоит аҵараиурҭақәа русеицура, 
ҳколлегацәеи ҳареи ҳаимадара. Уи 

иаҳзаанартуеит иҿыцу алаԥшҳәа-
ақәа, ҳусура аҳәаақәа арҭбаауе-
ит», – иазгәеиҭеит Приднестровтәи 
аҳәынҭқарратә университет аректор 
Владислав Соколов. 

Приднестровтәи Молдатәи Арес-
публика адәныҟатәи аусқәа рми-
нистр ихаҭыԥуаҩ Алеқсандр Стециук, 
ауадаҩрақәа маҷымкәа ишыҟоугьы, 
Аԥсни Приднестровиеи рыжәларқәа 
еимадоуп, аимабзиаратә еизыҟаза-
ашьақәеи аусеицуреи рыбжьоуп ҳәа 
инаҵшьны иазгәеиҭеит. 

«Ҳаргьы шәара шәеиԥшҵәҟьа, 
Урыстәылатәи Афедерациеи ҳареи 
ҳзы иаку амедиатә ҵарадырратәи 
анаукатәи аҵакыраҿы ҳаҟоуп. Уи 
ганкахьала аҭакԥхықәра ду ҳаднаҵо-
ит, аха даҽа ганкахьала инарҭбаау 
алшарақәа ҳнаҭоит. Жәаҳәарада, уи 
даара гәахәарыла иҳадаҳкылоит», 
– илҳәеит ААУ анауказы апрорек-
тор Џьулетта Адлеиба. Лара ауни-
верситетқәа русеицура аҳәаақәа 
ирҭагӡаны есышықәса анаукатә 
ҭыжьымҭақәа реицҭыжьразы ажәа-
лагала ҟалҵеит. Аганқәа ргәаанага-
рақәа еибырҳәеит, анаҩстәи аусеи-
цура иадҳәалоу азҵаарақәа жәпакы 
ирылацәажәет,  апроектқәа реицына-
гӡара аперспективақәа ирзааҭгылеит. 

Аиԥылара ахыркәшамҭаз Алеко 
Гәарамиеи Владислав Соколови Аԥс-
нытәи аҳәынҭқарратә университети 
Т. Г. Шевченко ихьӡ зху  Приднестро-
втәи аҳәынҭқарратә университети 
русеицуразы ирҿыцу Аиқәшаҳаҭра 
рнапы аҵарҩит. 

Аиԥылара иара убас рхы ала-
дырхәит атәыла адәныҟатәи аусқәа 
рминистр Сергеи Шамба, Аԥсны 
иҟоу Приднестровтәи Молдавтәи 
Ареспублика аофициалтә хаҭарна-
кра ахада Гарри Кәыпалба,  Аԥс-
ны Аҳәынҭқарра Раԥхьатәи Аха-
да ихаҭыԥуаҩ Валери Аршба, ААУ 
раԥхьатәи апроректор Роман Дбар, 
жәларбжьаратәи аимадарақәеи ае-
кономикатә зҵаарақәеи рзы апро-
ректор Максим Ӷәынџьиа, аргылареи 
анхамҩатә усуреи рзы апроректор 
Асҭамыр Џьыкырба, аректор  ицхы-
рааҩ  Анжела Қаџьиа. 

Ҩ-ҵараиурҭак 
реиқәышаҳаҭра

Аԥснытәи аҳәынҭунивер-
ситет аҟны

 d Цхинвал ақалақь аҿы Аахыҵ- 
Уаԥстәылеи, Аԥсни, Приднестро-
виеи рҵарадырратә усбарҭақәа 
рыбжьара аиашьаратә еизыҟаза-
ашьақәеи аусеицуреи рыбжьаҵа-
разы аиқәшаҳаҭра анапаҵаҩра 
мҩаԥысит.

 Аахыҵ-Уаԥстәыла аҵарадырреи 
анаукеи Рминистрра апрес-маҵзу-
раҿы «Рес» иарҭаз адыррақәа рыла, 
иарбоу аиқәшаҳаҭра анапаҵаҩра 
хықәкы хадас иамоуп иаку аинфор-
мациатә, аҵарадырратә ҵакыреи 
ишиашоу аимадареи рыбжьаҵара.   

«Аусмҩаԥгатә мҩаԥысит он-
лаин-режим ала. Аиқәшаҳаҭра 
анапаҵаҩра рхы аладырхәит К. Хета-

гуров ихьӡ зху агимназиа «Альбион»  
ахьӡала уи адиректор Гучмазт Ири-
на Илиа-иԥҳа, Бендератәи абжьа-
ратә школ № 20 ахьӡала уи адирек-
тор Макаренко Раиса Семион-иԥҳа, 
иара убас Ф. Ешба ихьӡ зху Очам-
чыратә абжьаратә ашкол №2 ахьӡа-
ла уи адиректор Дамениа Илона 
Хәыхәыҭ-иԥҳа», – адырра ҟарҵеит 
апресс-маҵзураҿы. 

Аиқәшаҳаҭра аҳәаақәа ирҭагӡа-
ны иазԥхьагәаҭоуп аметодикатә, 
аҵарадырратә, арккаратә, аспорттә, 
атәылауаҩра-патриоттә ҟазшьа змоу 
апроектқәеи апрограммақәеи реи-
цынагӡара, аԥышәеимадара, аҵаратә, 
ааӡаратә, иара убас аҵараиурҭатә 
усбарҭақәа рҿы анапхгаратә усура 
аспектқәа ирыдҳәалоу азҵаарақәа 
рыӡбара, аҵара-методикатә литера-
тура, ацхыраагӡақәа, абжьгарақәа, 
аҵараиурҭақәа ркьыԥхьымҭақәа 
рҭыжьра. 

Аԥышәа аимадаразы

Аҵарадырратә 
усҳәарҭақәа реигәныҩра

 d Аԥсны адәныҟатәи аусқәа Рми-
нистрра Қырҭтәыла анапхгаратә 
партиа «Қырҭтәыла агәахәтәы» 
ахантәаҩы Биӡина Иванишви-
ли Қырҭтәыла амчрақәа жьҭа-
ара 26 рзы имҩаԥысраны иҟоу 
апарламенттә алхрақәа рҟны ри-
ааира ашьҭахь, 2008 шықәсаз-
тәи аибашьразы Аахыҵ-Уаԥстәы-
ла ажәлар рҿаԥхьа аҭамзаара 
ашьҭаҵаразы амчқәа шырыԥшаа-
уазы иҟаиҵаз аҳәамҭа азхьаԥшра 
анаҭоит. 

Аԥсны Аҳәынҭқарра аӡбахә 
шаҵанамкуагьы, иазгәаҳҭар ҳҭахуп 

асеиԥш аҳәамҭа – Аахыҵ- Уаԥстәы-
леи Аԥсни рыжәларқәа рахь аҭам-
заара шьҭаҵаны аинышәарахь 
ашьаҿақәа ҟаҵазар, ииасыз аамҭа 
агхақәа ахәшьара ҿыц рыҭазар, апо-
литикатәи аекономикатәи қәыӷәӷәа-
рақәа мап рыцәкызар – ҭынчрыла 
аицынхареи агәылеимабзиареи рахь 
апроцесс раԥхьатәи ашьаҿақәа ире-
иуахар ауеит ҳәа. 

Ихаҵкы Биӡина Иванишвили 
иҳәамҭа иунарбоит уаанӡатәи ҳаиз-
ыҟазаашьақәа раан аиԥш, Қырҭтәы-
ла иахьагьы ишыҟоу алшара агхақәа 
разхаҵаразы, аҿыцхәшьара рыҭара-
зы. Ишәгәалаҳаршәар ҳҭахын, 1956 
шықәсазы Қырҭтәыла Акомпар-
тиа нанҳәамзазтәи апленум аҿы 
И. Сталини Л. Бериеи раамҭазы 
ақырҭуа напхгара Аԥсны аганахь ала 

рхымҩаԥгашьа ишақәыӡбаз. 1978 
шықәса рашәара 27 азы Едуард Ше-
варднаӡе Қырҭтәыла Акоммунисттә 
партиа XI апленум аҿы дықәгыло 
иҳәеит: «Иаартны иҳәатәуп ииасхьоу, 
ибзианы иаадыруа аамҭақәа рзы 
аԥсуа жәлар рганахь ала ишови-
нисттә политикоуп ҳәа иаартны из-
зуҳәаша аполитика шымҩаԥгаз. 
Иҟоу шыҟоу иаартны иуҳәаларо-
уп, избанзар уи аԥсуа милаҭ рин-
тересқәа реиԥш, ақырҭуа милаҭ рин-
тересқәагьы ирҿагылоит» ҳәа. Аха 
ари аҳәамҭа 1992 шықәсазы Аԥсны 
аибашьра ахыртраан ихаҵкы Едуард 
Шеварднаӡе акала иԥырхагамхе-
ит. Ҳақәгәыӷлап Биӡина Иванишви-
ли игәы разны дцәажәоит, ииашоу 
ажәақәагьы Аԥсны ажәлар ргана-
хь ала иԥшаауеит, Аԥсни Қырҭтәы-
леи Аахыҵ-Уаԥстәылеи Қырҭтәы-
леи рыбжьара амч ахамырхәаразы 
жәларбжьаратәи ахәдықәҵарақәа 

Ажәеи ауси анеиҩысуа
Ахҳәаа

«Аԥсны»

 d  Аԥсни Урыстәылеи аҩ-
ныҵҟатәи аусқәа Рминистррақәа 
еицырзеиԥшу Аинформациа-
координациатә центр ахыбра 
фымцалашарала аиқәыршәара-
зы аусурақәа  мҩаԥысуеит Аҟәа 
ақалақь аҿы, – адырра ҟанаҵоит 
Sputnik Аԥсны. 

Аҟәатәи афымцастанциа ан-
џьныр хада Алеқсеи Строчан 
иажәақәа рыла, акабель ашьҭаҵа-
ра  аҳҭны-қалақь ауааԥсыреи уи 
асасцәеи излауала рмыргәамҵра 

хықәкыс иҟаҵаны, акурорттә аамҭа 
ахыркәшамҭа иақәыршәаны иала-
геит. Аусурақәа мҩаԥысуеит Аиаа-
ира амҩадуи Ажәанбеи Арӡынбеи 
рымҩақәа рҿы. Зымчхара 10 кВт. 
рҟынӡа инаӡо  акабель ҿыц Аԥсни 
Урыстәылеи аҩныҵҟатәи аусқәа 
Рминистррақәа еицырзеиԥшу Аин-
формациа-координациатә центр 
ахыбра фымцалашарала аиқәыр-
шәара иазкуп. 

«Иарбоу афымцацәаҳәа  ашьҭа-
ҵара аан  инамҩатәны иара убас 
егьырҭ ҳфымцацәаҳәақәагьы 
еиҭашьақәҳаргылоит», –  иҳәе-
ит Алеқсеи Строчан. Убас, 1947 
шықәсазы Леон имҩадуи Арӡын-
ба имҩеи реихысырҭаҿы ишьҭаҵаз  
акабель хымԥада аиҭашьақәыргы-
лара аҭахны иҟоуп. Аенергетикцәа 
ақалақь ауааԥсыра ари аҭагыла-
заашьа еилкаарала иазнеирц азы 

аҳәара ҟарҵоит. 
 «Ҳара ҳфымцамҩангагақәа 

ҳарҿыцлароуп, астанциа маҷқәа 
рыбжьара аимадаратә цәаҳәа  ҿы-
цқәа шьҭаҵатәуп, усҟан ауп ҳтәы-
лауааи ҳусбарҭақәеи еиԥҟьарада 
афымцамч ала реиқәыршәара ан-
залыршахо», – иазгәеиҭеит Алеқ-
сеи Строчан. 

Мчыбжьык иалагӡаны зхыр-
кәшара азԥхьагәаҭоу аусурақәа, 
Урыстәылатәи аган, аиҳабыраб-
жьаратә еиқәшаҳаҭра аҳәаақәа 
ирҭагӡаны иазоунажьит 19 миллион 
мааҭ инареиҳаны. Аҩ-ҳәынҭқаррак 
аҩныҵҟатәи аусқәа Рминистррақәа 
еицырзеиԥшу Аинформациа-коор-
динациатә центр аиҿкаареи аусу-
реи рзы Аԥсни Урыстәылеи ирыб-
жьарҵаз Аиқәшаҳаҭра анапаҵаҩра 
мҩаԥысит хәажәкырамза 18, 2017 
шықәса рзы.

Ацәаҳәа ҿыц

Алашара – еиԥҟьарада

Вахтанг Аԥҳазоу

 d Аҧсны анҭыҵ ҳтәыла ахьӡ ҭыз-
го аҵеицәа ируаӡәку, иҧсадгьыл 
аҟны еиҧш, Урыстәылан ибзианы 
ирдыруа аҧсуа сахьаҭыхҩы, апеда-
гогикатә ҭҵаарадыррақәа рдоктор, 
2000 ш. раахыс апедагогикатә ҵара 
Жәларбжьаратәи аҭҵаарадыррақәа 
Ракадемиа академик Рауф Чын-
чор-иҧа Барцыц 70 ш. ихыҵит. 

1954 ш. рзы Гәдоуҭа араион Бла-
бырхәа ақыҭан ииз, иааӡаз Р. Бар-
цыц абжьаратә школ даналга, дҭало-
ит Аҟәатәи асахьаҭыхратә ҵараиурҭа. 
Уи  дышҭаз аррамаҵура ашҟа иҧхье-
ит. Иуалҧшьа нагӡаны ҩаҧхьа иҵа-
ра дазыхынҳәуеит, 1976 ш. рзы дызҭаз 
аҵараиурҭа далгоит. Асахьаҭыхра 
иҽазҵәылхны дазааҧсон, ашәҟәқәеи 
ажурналқәеи сахьала реиқәыршәа-
рагьы иҽазишәон.

Асахьаҭыхра иаҿы гәҳәаауа бзиа 
избоз Р.Барцыц иҵара иациҵарц 
иӡбоит. 1977 ш. рзы дҭалоит Ҟа-
рачы-Черқестәи аҳәынҭқарратә 
арҵаҩратә институт асахьаҭыхра-
графикатә факультет. Араҟа 2-тәи 
акурс анхиркәша ашьҭахь, диасуе-
ит Краснодарҟа. Дҭалоит Ҟәбантәи 
аҳәынҭқарратә университет асахьаҭы-
хратәи атехникатәи графика афа-
культет. «Сара Сыҧсынтәыла» атема-

ла играфикатә усумҭақәа рышьаҭала 
адиплом ихьчоит.

1983 ш. рзы Р. Барцыц  аҿы-
ханҵатә ҟазареи ачерчениеи 
рырҵаҩыс  дышьҭын Шәачатәи 
8-тәи абжьаратәи ашкол ахь, аамҭа-
ла ахәыҷтәы сахьаҭыхратә школ аҟ-
ны дырҵаҩын. Аха шықәсқәак ры-
ла Аҧсныҟа дхынҳәуеит. 1986 ш. 
инаркны аусура далагоит Аҟәа, ажур-
нал «Аҧсны аҟазара» асахьаҭы-
хратә редакторс. Убри нахыс Аҧсны 
асахьаҭыхҩцәа Реидгыла имҩаҧна-
гоз ацәыргақәҵақәа рҟны аҭааҩцәа 
ирбон играфикатә усумҭақәагьы. 
Асахьаҭыхҩы иусумҭақәа абаҩхатәра 
иаша  шырныҧшуа азгәарҭон аҟаза-
раҭҵааҩцәеи, аҟазара абзиабаҩцәеи. 
«Аҧсны аҟазара» аредакциаҿы иусу-
ра иҽахаршәаланы ашәҟәҭыжьырҭа 
«Алашара» аҧсышәалеи урысшәалеи 
иҭнажьуаз ашәҟәқәа 30 инареиҳаны 
сахьала  еиқәиршәеит.

Шәача аус аниуаз инаркны 
иусумҭақәа ркьыҧхьуан агазеҭқәа: 
«Черноморская здравница», «Заря 
Востока», «Абхазия», «Аҧсны ҟаҧшь» 
ажурналқәа: «Кавказ», «Алашара», 
«Амцабз», «Аҧсны аҟазара».

Р. Барцыц СССР асахьаҭыхҩцәа Ре-
идгылеи СССР асахьаҭыхратә Фонди 
рааҧхьарала, асахьаҭыхҩцәа Реид-
гыла иатәыз арҿиаратә ҩны «Се-
неж» (Москватәи аобласт  Солнеч-
ногорск ақ.) аҟны аус иуан аграфика 
аганахьала асахьаҭыхҩцәа ҩымзтәи 
Зегьеидгылоутәи агәыҧқәа дрылахә-
ны (1985, 1986, 1988, 1989, 1990, 1991 
шықәсқәа раан).

1990 ш. рзы Аҧснытәи Аҳәынҭ-
қарратә университет анапхгареи 
Аҧсны асахьаҭыхҩцәа Реидгылеи 
рҟнытә иоуз абжьагарала Р. Бар-
цыц дырҭаауеит ақалақьқәа Кара-
чаевск, Краснодар, Москва. Аратәи 
аҵараиурҭақәа рҟны иалиҧшаау-
еит арҵагатә планқәеи, апрограм-
мақәеи, арҵагатә материалқәеи. 
Иусура зегьы хықәкыс иаман Аҧс-
нытәи Аҳәынҭқарратә  университет 
аҟны азанааҭ ҿыц аартра. Москватәи  
аҳәынҭқарратә  арҵаҩратә универ-
ситет аҟны акәзар, ари аус аҿы да-
ара ацхыраара ирҭоит. Убри ашықәс 
азы Аҧснытәи Аҳәынҭуниверситет 
апедагогикатә факультет аҟны иаарт-
хоит асахьаҭыхра-графикатә ҟәша. 
Р. Барцыц араҟа асахьеи аграфикеи 
рырҵаҩыс аусура хациркуеит (1995 

ш. раахыс иаартуп аҿыханҵатә ҟаза-
ра акафедра).

Р. Барцыц  аҧсуа жәлар зегьы ре-
иҧш, 1992 ш. август 14 гәеиҵахара 
дуны изыҟалеит. Аҧсны Аџьынџьтәы-
латә еибашьра ианалага асахьаҭыхҩы 
Аҟәа дыҟан. Абжьааҧнеиҧш, усҟан-
гьы ижәлар рыгәҭа дгылан, рхьаа 
ихьаан. Ҳаҧсадгьыл ахьчаҩцәа 
Аҟәа ааныжьны Гәымсҭа нырцәҟа 
рхырҕәҕәарҭақәа реиҿкаара иана-
лагоз, иаргьы Гәдоуҭаҟа диасит.  Р. 
Барцыц   Гәымсҭатәи афронт аҟны 
иуалҧшьа наигӡон.

1993 ш. рзы Аҧснытәи Аҳәынҭқар-
ратә университет инаҭаз ашәҟәы ала, 
шықәсык ҿҳәарас иаҭаны, стажировка 
дышьҭын Москватәи аҳәынҭқарратә 
арҵаҩратә университет ашҟа, дагьры-
дыркылеит. Астажировка иахысуаз 
асахьаҭыхҩы асахьаҭыхра-графи-
катә факультет асахьа акафедра аҟ-
ны рҵаҩыс аус иуан. Абасала, арҵаҩы 
изанааҭ ашҟа еихигахьаз ашьаҿа иа-
циҵеит. Иара убри ашықәс азы Моск-
ва иаартын асахьаҭыхҩы иусумҭақәа 
хаҭалатәи рцәыргақәҵа. Анаҩс, Уры-
стәылеи Аҧсни рсахьаҭыхҩцәа Реид-
гылақәеи Аҧсны Аиҳабыреи иҟарҵаз 
ацхыраарала иҭрыжьит альбом-ката-
лог «Рауф Барцыц» зыхьӡу (50 сахьа 
агәылоуп, атираж – 2 нызқь цыра).

Москватәи аҳәын ҭ қарратә ар-
ҵаҩратә  университет аҟны Р. Бар-
цыц шықәсык астажировка дахысит 
Урыстәыла акультура зҽаҧсазтәыз 
аусзуҩы, апедагогикатә ҭҵаарадыр-
рақәа рдоктор, асахьа акафедра 
аиҳабы  Н. Ростовцев инапхгара-
ла. Ашьҭахь, асахьа акафедра аҟны, 
арҵаҩы еиҳабыс аусура даанрыжьу-
еит. Дук мырҵыкәа, асахьа акафед-
реи асахьаҭыхра-графикатә факультет 
аҵаратә хеилаки иабжьаргеит  ауни-
верситет аспирантура  аҭалара. 

Аспирантура қәҿиарала иалгаз Р. 
Барцыц 1997 ш. рзы ихьчоит акан-
дидаттә  диссертациа «Иреиҳау апе-
дагогикатә ҵараиурҭақәа рсахьаҭы-
хра-графикатә  факультетқәа рҟны 
асахьаҭыхратә графика арҵара аме-
тодқәа рҷыдара» атемала. Асахьаҭы-
хра-графикатә факультет асахьа ака-
федра аҟны иусура иацҵауа, Р. Барцыц 
астудентцәа асахьеи аграфикатә 
композициеи дырзаҧхьон, асахьаҭы-
хратәи акьыҧхьтәи графика-естамп 
аҧышәара-рҿиаратә ҟазарҭа напхга-
ра аиҭон. 1998 ш. рзы акьыҧхь  абе-
ит асахьаҭыхратәи акьыҧхьтәи гра-
фика-естамп аусхк ала аграфикатә 
композициа амаҭәар астудентцәа 

дырҵаразы аҧышәаратә программа. 
1999 ш. рзы ашәҟәҭыжьырҭа «Про-
метеи» иҭнажьит Р.Барцыц имоногра-
фиа «Асахьаҭыхратә графика.  Арҵара 
аметодика азы алагалажәа», арҵагатә 
хархәага «Иреиҳау апедагогикатә  ҵа-
раиурҭақәа рҟны асахьаҭыхратә гра-
фика маҭәар ҷыдак аҳасабала (атео-
риеи апрактикеи)».

1998 ш. рзы асахьаҭыхра-графи-
катә факультет асахьа акафедраҿы 
изларыӡбыз ала, насгьы афакультет 
аҵаратәхеилак иҟанаҵаз абжьгара-
ла Р. Барцыц ауниверситет адокторан-
тура дҭалоит. 2000  ш. рзы Р. Барцыц 
адоцент ҳәа ахьӡ ихҵан, дагьрыдыр-
кылеит Апедагогикатә ҵара Жәларб-
жьаратәи аҭҵаарадыррақәа Ракаде-
миа алахәыла-корреспондентс. 

 2001 ш. аҧсуа сахьаҭыхҩы-аҵа-
рауаҩ ихьчеит адоктортә диссертациа. 
«Иреиҳау арҵаҩратә ҵараиурҭақәа 
рсахьаҭыхра-графикатә факультетқәа 
рстудентцәа аестамп дырҵара атео-
риеи апрактикеи». Асахьаҭыхра-гра-
фикатә факультет ацәыргақәҵатә 
зал аҟны еиҿкаан Р. Барцыц играфи-
катә усумҭақәа рцәыргақәҵа. 1987 
ш. рзы СССР  асахьаҭыхҩцәа Реид-
гыла ашҟа дрыдыркылеит, 1994 ш. – 
Урыстәыла асахьаҭыхҩцәа рырҿиа-
ратә еидгылахь. Иааиҧмырҟьаӡакәа 
дрылахәуп ақалақьтә, ареспубли-
катә, Урыстәылазегьтәи, зегьеидгыло-
утәи жәларбжьаратәи асахьаҭыхратә 
цәыргақәҵақәа, иара убас Аҧсны 
имҩаҧысуа асахьаҭыхратә цәыр-
гақәҵақәа. Асахьаҭыхҩы иусумҭақәа 
ҵәахуп аҳәынҭқарратә асахьаҭыхратә 
галереиаҿы, Аҧсны амузеиқәа рҟны, 
Урыстәылатәи Афедерациа, Моск-
веи Москватәи аобласти, Ихьыҧшым 
Аҳәынҭқаррақәа Реимабзиареи, иара 
убас Мраҭашәареи Азиеи ртәылақәеи, 
Еиду Америкатәи Аштатқәеи рҟны. 

Асахьаҭыхҩы имаурҽхәаша акоуп, 
иааиҧмырҟьаӡакәа ихы аус ахьади-
уло. Асахьаҭыхреи  аҵара- ааӡаратә 
усуреи реилагӡарагьы имариоу акы 
акәым, аха Р. Барцыц араҟа ақәҿи-
арақәа ааирҧшуеит. Руак еиҳа 
аҧыжәара аҭаны, егьи  хьысҳахар, 
игәыгәҭажьхар иҭахым, убри аҟнытә, 
еиҧшны дырзааҧсоит асахьаҭы-
хреи арҵаҩреи. Иахьа Р. Барцыц ина-
гоу аҵарауаҩ ҳәа  деицырдыруе-
ит. Асахьаҭыхреи арҵаҩра-ааӡаратә 
усуреи инарымаданы, Р.Барцыц ил-
шамҭақәа ыҟоуп ашәҟәҭыжьраҿы. 
Аҧсны Аиҳабыра рыцхыраарала, 
1996 ш. рзы Москва иҭижьит ихаҭа 
еиқәиршәаз афотоальбом «Абхазия» 

(Аҧсны Аџьынџьтәылатә еибашьра 
(1992-1993 ш.ш.) ахроника), атираж 
хә-нызқь цыра аманы. Иҭижьит иа-
ра убас Аҧсны асахьаҭыхҩцәа ру-
сумҭақәеи ахәыҷқәа рҿыханҵатә ҟа-
зареи Москва еиҿкааз рцәыргақәҵа 
иазку абуклет. Ари аҿырҧшы агәра 
унаргоит аҧсуа сахьаҭыхҩы-аҵарау-
аҩ, мшаҽнеиҧш, иҧсадгьыли ижәла-
ри дышрымадоу.

 Р. Барцыц иҭижьхьоу урҭ 
рхыҧхьаӡараҿы иҟоуп арҵаратә про-
граммақәа, икьыҧхьхьеит 50 инаре-
иҳаны аҭҵаарадырратә статиақәа.

2001 ш. инаркны арҵаҩратә уни-
верситет аҟны апрофессор Р. Барцыц 
асахьаҭыхра-графикатә факультет 
аҵаратә хеилак ҵарауаҩ-маӡаныҟә-
гаҩын. Асахьа акафедреи, афакультет  
аҵарауааи ргәыҧ  далахәны аус ры-
диулоит анаука-методикатә еиз-
гақәа, арҵага шәҟәқәа, апрограм-
мақәа Москватәи аҳәынҭқарратә 
арҵаҩратә  университет асахьаҭы-
хра-графикатә факультет иҭоу асту-
дентцәа рзы еиҧш, егьырҭ аҵараи-
урҭақәагьы хархәара зырҭо. 

Р. Барцыц есымша аҿыц дашьҭо-
уп, иҭиҵаауеит иреиҳау аҵараи-
урҭақәа рсахьаҭыхра-графикатә  фа-
культетқәа рҟны атеориеи апрактикеи 
рызҵаарақәа, иара убас астудентцәа 
амаҭәарқәа рзаҧхьареи дырҵареи 
рметодика, рестетикатә ааӡара азҵа-
атәқәа, убасгьы аҟазара, ҳаамҭа аҭа-
храқәа ирықәшәо аҵаратә  процесс 
иалеигалоит. Аҧсуа сахьаҭыхҩы-аҵа-
рауаҩ Москва иҟазаара ашықәсқәа 
рыла ихы ааирҧшит абаҩхатәра 
злоу  сахьаҭыхҩы-графикны, ззана-
аҭ ала здыррақәа хазырҭәаауа рҵаҩ-
ны, ҭҵааҩны, аграфика-естамп аҟны 
иусумҭақәа ирыҵубаауеит есқьына-
гьы аҿыц дшашьҭоу, ишааирҧшуа. 
Аус ахьиуа иреиҳау аҵаруирҭаҿы 
аҳаҭырқәҵара иҽаҧсеитәит. Аҧсуа 
сахьаҭыхҩы-аҵарауаҩ, ихьӡ еицыр-
дыруа дҟалеит. Убри акәхап изыбзо-
уроугьы Москватәи  иаарту асоциалтә 
университет аҟазара афакультет ахь 
усура дахьнарҧхьаз. 2003 ш. инаркны 
аамҭакала Москватәи аҳәынҭқарратә 
арҵаҩратә  университет асахьаҭы-
хра-графикатә факультет асахьа ака-
федраҿы астуднтцәа алекциа дыр-
заҧхьоит. 

Р. Барцыц ирҿиара иасакьа-
ҳәымҭоуп. Асахьа ҭыхҩы-аҵарауаҩ 
дзыхьӡахьоу  рацәоуп. Абасала Моск-
ватәи асахьа ҭыхҩцәа-аҵарауаа 
рыҧсҭазаара аилашыра далагылоуп, 
ирылыркаауагьы дыруаӡәкуп.

Рауф Барцыц 70 ш. 
ихыҵит

 d Дыҟамзар ҟалап, ахәыҷра 
ашықәсқәа раан агәарԥ аҿы, ма 
ашьац иаҵәа қашә-қашәо изқәи-
ааз дәҳәыԥшк аҿы ампыл зшьа-
пы ахьмыркьыскәа изызҳауаз. 
Ақәыԥшра зеиуахкы уҭаху ахәмар-
рақәа ацуп, аха зегьраԥхьа игылоуп 
ампыл кәымпыл. Уи зыркәымпылыз 
зегьы шьапылампыласҩцәахом, ах-
шыҩгьы, амаанагьы, маха-шьахала 
аӷәӷәарагьы аҭахуп.

Ашьапылампыл иаҿынҵәаауа ҳре-
иуам, аха асовет аамҭазы, уи ашьҭахь-
гьы ицоз ачемпионат хадақәа ра хьтә 
сызхәаԥшхьоу рацәоуп. Избанзар, 
ахәмарра еиҿкаа спектакльк иаҩы-
зоуп.

Аԥсны ашьапылампыл аҭоурых ду 
амоуп. Уи ахьӡ-аԥша шьҭызххьоу дре-
иуоуп аамҭак иҳацану аԥсуа шьапы-
лампыл алегенда, Асовет Еидгыла ас-
порт азҟаза, жәларбжьаратәи аспорт 
азҟаза, Асовет Еидгыла ачемпион, Асо-
вет Еидгыла Ахраҿа занашьоу, Асовет 
Еидгыла, Ихьыԥшым Аҳәынҭқаррақәа 
Реимабзиара, Украина, Урыстәыла 
еизгоу амилаҭтә командақәа ԥшьба 
рыхәмарыҩ иаҳасабала Гиннес ире-

кордқәа рышәҟәы ианылаз Ахрик 
Цәеиба. Цәыббрамза 10 рзы иира 
амш азгәеиҭеит.

 Ахрик Цәеиба  диит цәыббрамза 
10, 1966 шықәса рзы Гәдоуҭа ақалақь 
аҿы. Ашьапылампыл ахәмарра дала-
геит 11 шықәса анихыҵуаз. 17 шықә-
са анихыҵуаз усҟан Асовет Еидгыла 
ачемпионат аҩбатәи алигаҿы иқәгы-
лоз Аҟәатәи «Динамо» ахь ааԥхьа-
ра ирҭеит. 

«Аҟәатәи ако мандазы саны-
хәмаруаз ауп Қарҭаа рылаԥш са-

ныҵашәаз. Аха урҭ ираԥыргеит Ха-
баровск аҟынтәи азыҟаҵаҩцәа. 
Хабаровсктәи арратә спорттә клуб 
(СКА) усҟан актәи алигаҿы иқәгылон. 
Саргьы еиҳау аҩаӡараҿы схы ԥыс-
шәарц сҭахын. Насгьы аррахь сцара 
ааигәахон. Аҟәатәи «Динамо» аҿгьы 
арра сахдырԥар ауан. Аха Хабаровск-
тәи ашапылампылтә клуб исыдырга-
лаз, еиҳа сыхшыҩ азцеит. Убри аклуб 
ахәмарҩцәа усҟан иазыҟаиҵон еи-
цырдыруаз азыҟаҵаҩ Леонид На-
заренко. Аиашазы, сара Хабаровск 

шықәсыбжак роуп сахьыхәмаруаз. 
Ҩаԥхьа сыргәалашәеит Қарҭаа. Ха-
ра имгакәа, «Динамо» ашҟа амҩа 
сықәлеит… Исгәалашәоит, раԥхьаӡа 
акәны қарҭаа рахь сыш неигаз 
раԥхьатәи сазыҟаҵаҩ Владимир 
Шамба. Уи, иазгәаҭатәуп, ирацәаҩ-
ны еицырдыруа ааӡамҭацәа имо-
уп: Гогричиани, Ҳагба, Гәыбаз. 1988 
шықәсазы ҳарҭ зегьы акоманда «Ди-
намо» ихадоу аилазаараҿы ҳахәма-
руан.  Владимир Асҭамыр-иԥа даа-
раӡа ҳақәҿиарақәа дреигәырӷьон…», 
- игәалаиршәоит Ахрик Цәеиба. 

Ахрик Цәеиба дықәгылон Хаба-
ровск аспорттә арратә клуб азы, ако-
мандақәа: «Динамо» Ҭбилиси, «Ди-
намо» Киев, «КамАЗ»  (Набережные 
Челны) «Гамба Осака» (Иапониа), 
«Аланиа» (Владикавказ), «Пудонг» 
(Китаи), «Уралан» (Елиста), «Динамо» 
Москва реилазаараҿы. Асовет Еидгы-
ла ачемпионатқәа рҿы Ахрик Цәеиба 
имҩаԥигеит 123 еиԥылара, амба иҭа-
иршәит мпылк, Киевтәи «Динамо» азы 
- 91 еиԥылара, иҭаиршәит ҩ-мпылк. 
Урыстәыла ачемпионатқәа рҿы - 11 
еиԥылара. 

«Аҽазыҟаҵарақәа рҿы, ахәмар-
рақәа раан ашьапылампыласҩы изы 
иҟамзароуп авторитетқәа. Иҟоуп 
акызаҵәык: ампыл, аиндаҭлаҩ, ашьа-
пылампыл аԥҟарақәа», –иԥхьаӡоит 
Ахрик Цәеиба. 

Ахрик Цәеиба 1992 шықәсазтәи 
Европа ачемпионат   далахәын (8 
еиԥыларак мҩаԥигеит, урҭ рахьын-
тә 2 -  афинал аҿы). Москва ақалақь 

850 шықәса ахыҵреи, Урыстәылатәи 
ашьапылампыл  100 шықәса ахыҵреи 
ирызкны Урыстәыла еизгоу акоманда 
аиҩызаратә еицыхәмарраан ФИ-
ФА еизгоу акоманда аилазаара да-
лаҵан (18.08.1997 ш., Урыстәыла – 
ФИФА,  0:2). 

1990 шықәса рзы  Ахрик Цәеиба 
Асовет Еидгыла еизгоу акомандахь 
ааԥхьара ииҭеит азыҟаҵаҩ хада Ва-
лери Лобановски, уи усҟан иара убас 
Киевтәи «Динамогьы» дахагылан. 
Иара еизгоу акомандазы дыхәмару-
ан уи Анатоли Бышовец данахагы-
лазгьы. Зынӡа еизгоу акомандазы 
дыхәмарит 17 еиԥылара. Аха нас ари 
акоманда аԥыххеит. Иоуз ахәахәара 
иахҟьаны 1990 шықәсазы имҩаԥысу-
аз ачемпионат ихы изаламырхәӡеит. 
Ашьапылампыласҩы икариера хир-
кәшеит 2001 шықәсазы Москватәи 
«Динамо» аҿы. 

Рашәарамза 12, 2024 шықәсазы, 
Казан ақалақь аҿы жә-ҳәынҭқаррак 
зҵазкуа аҳәынҭқаррабжьаратә еидгы-
ла (БРИКС) атәылақәа Рыхәмаррақәа 
раартра аан Ахрик Цәеиба Аԥсны 
Аҳәынҭқарратә бираҟ кны Аԥснытәи 
аспортсменцәа драԥхьагыланы аре-
нахь дцәырҵит.

Ахрик Цәеиба дызцыхәмаруаз 
рымбақәа акыр ампылқәа рҭаир-
шәхьеит, аха иԥсҭазаара мбаҵәҟьа 
иҭаиршәит 58 шықәса-мпыл. 
Ԥхьаӡашьа рымамкәа ирацәахеит урҭ!

Акьыԥхь иазирхиеит
 Борис Қаџьиа

Ахрик Цәеиба имба
Ашьапылампыл аҟны ахьӡ

АСАХЬАҬЫХҨЫ, ААӠАҨ

Вахтанг Аҧҳазоу

Ашьажәҩцәа рацәаҩын, лара даӡәын

«Сышәшьы сышәшьуазар»

 d 1993 шықәса цәыббра 16 рзы Очамчыра 
ақалақь авокзал аҿаԥхьа ақырҭуа фашистцәа 
гыгшәыграла лыԥсҭазаара далырхит Аԥсны 
азы зхы иамеигӡоз аԥсуа фырԥҳәызба Цаца 
Казанба. Ҩажәа шықәса уажәаԥхьа агазеҭ 
«Аԥсны» адаҟьақәа ирнылаз ари афырԥҳәыз-
ба илызку астатиа ҩаԥхьа аԥхьаҩцәа ишәы-
даагалоит.

Иахьа уажәраанӡа исымбацыз, исзымды-
руаз ԥҳәыс аҳкәажәк лаԥхьа стәоуп.  Исцәы-
уадаҩуп сыззааиз азҵаара ацәыргара. Исыз-
цәырҵуеит шә-зҵаарак, аха аҳәашьа сақәшәом. 
Гәырҩала иҭәу аблақәа сыхәаԥшуеит, сара сшәо-
ит урҭ ргәырҩа еиҳагьы исырҵаулар ҳәа. Аха 
абриаҟара афырхаҵара, агәаӷьра, агәымшәа-
ра злаз аԥҳәызба лхәыҷра шықәсқәа инадыр-
кны, лыԥсҭазаара шымҩасуаз еилыскаарц сҭа-
хуп. Цаца Казанба лаҳәшьа Цуца ацәалашәара 
шлоухьоу збоит сыззааиз азҵааразы. Ацәажәа-
ра ҳанналага, уажәраанӡа иҟажо иаалгоз лы-
лабжыш лӡамҩа инахьыкәкәеит.

– Амшмҟәыл анаҳзыҟалаз цәыббра 16 аса-
аҭ акы еиԥшааншәоуп, – лажәа дналагеит Цу-
ца Казанба.

Убри аҽны аибашьра афронтқәа зегьы рҟны 
ажәылара иалагеит Аԥсны ахақәиҭтәразы. Очам-
чыра араион Араду ақыҭа аҳабла Дәҩана (Цаге-
ра) ҳаруаа ахы иақәиҭыртәит. Очамчыра ақалақь 

аҟны инхоз ақырҭцәа ари рзымбатәбарахан, 
ижьышуа ақалақь иалалеит, иаанханы иҟоу аԥ-
суак дҳамԥыхьашәозар ҳәа. Ақалақь аҟны ма-
цара акәым, араионқәа рҟынгьы еицырдыруаз 
аԥҳәызба Цаца Казанба ақалакь дзалымҵкәа 
далахан дыҟан.

Аибашьра иалагаанӡа Цаца лгәаӷ икны иа-
гоз ақырҭқәа лшьа рымазар иржәуан. Избан-
зар, Цаца есымша ақырҭқәа дырҿагылан. Ры-
ла ашьа хыҵәало илыхәаԥшуан. Аха уи аҩыза 
азыҟазаашьа Цаца заҵа дамыршәарыз, еиҳагьы 
агәаӷьра лыланаҵон. Убриазоуп 1989 шықәса-
зы, Аԥсны алахьынҵа ашәарҭара ианҭагылаз 
имҩаԥысуаз алхрақәа раан Цаца Аԥснытәи 
АССР Иреиҳаӡоу Асовет ашҟа алхрақәа рзы 
аокругтә комиссиа ахантәаҩы ихаҭыԥуаҩыс 
дзыҟарҵазгьы.

Очамчыра араион аҿы еснагь қырҭқәан 
иалырхуаз. Аха ари ашықәс азы иҟалалак-
гьы аԥсуа далырхыр акәын. Ас еиԥш аныҟала 
ақырҭқәа ирыӡбеит дара рахь иадызцәылоз аԥ-
суак дықәдыргыларц. Ус иагьыҟарҵеит – Лорик 
Маршьаниа икандидатура ықәдыргылеит. Аха 
еиҵарҟәаҟәоз рус бааԥсқәа Цаца ирыҵылды-
раан, акгьы рзалымхит. Убри нахыс, ақырҭқәа 
«рхаԥыц икылахан» иҟаз Цаца «нацкьарны» 
рыбла дыххалеит.

1992 шықәса жьҭаара 26 рзы Тамшь ажәыла-
ра цон. Уи аҽны ауп, аибашьра ианалагаз аахыс 
раԥхьаӡа акәны, ақырҭуа мпыҵахалаҩцәа Ца-
ца лани лареи ирышьҭалан ианнеиз. Цаца ари 
бзиара ишазҳәамыз аулмдырхуаз. Убри аҟнытә 
аибашьра иалагаанӡа аус ахьылуаз дцаны, аԥ-
суаа ирԥырхагахап зылгәахәуаз ақьаадқәа лка-
бинет идәылганы илҵәахит.

Абри аҽны инаркны Цаца лҽыԥхьал-
кыр акәхеит, аха џьара дузыртәо дыҟазма – 
дахьыԥхьаркыз ааныжьны, дахьцоз аӡәгьы 
иамҳәаӡакәа дцеит. Уи нахыс 7-8 мзы лани 
лаҳәшьеи лхабарк рыздыруамызт, иахьагьы 
лаҳәшьа илыздырам дахьы ҟаҵәҟьаз дыз-
ҿыҵәҟьаз, аха еилкаауп лҽыҵәахны џьара 
дышхәыҵатәамыз.

… 1993 шықәса цәыббра 13 рзы Цаца 
дахьынтәааз уаҩы изымдырӡо дхынҳәуеит 
лыҩныҟа. Цаца акы даргәаҭеиуан, даргәаҟуан, 
акы дазԥшын. Уажәы-уажәы лаҳәшьа длазҵаа-
уан аихамҩаҿ игылоу атехника ықәыргахьоума 
ҳәа. Цәыббра 16 рзы ҳаруаа ажәылара иалагеит 
ҳәа Цаца ианлаҳа, ари аҵыхәтәантәи жәыларо-
уп, Аиааира ҳара иаагоит лҳәеит. Аха усҟан иа-
балдыруаз аиааира лара дышзаԥымлоз…

Ахысыбжьқәа еихсыӷьра рымамызт, Очам-
чыратәи ахәышәтәырҭахь ирхәыз ақырҭқәа ша-

аргац иааргон. Ақырҭқәа, амаҭ аԥсымҭаз ашҳам 
еизганы ицҳауеит ҳәа шырҳәо еиԥш, рҵыхәтәа 
шааиз анырба алааԥк еиԥш ақалақь иалан. Аԥ-
суаа ргәылацәа агырқәа урҭ ирыцхраауан.

Милаҭла иагыруаз Цуца лыԥшәма дыҩны 
дааит иԥшәмеи ианхәеи ирласны ақалақь иал-
ганы иԥхьаикырц. Уи издыруамызт ианхәыԥҳа 
Цаца ҩымш раахыс аҩны лҽыҵәахны дшыҟаз. 
Цуца лаҳәшьа луада днаҩнашылан илалҳәеит 
иҟаз, ирласны ишықәҵтәу.

Цаца ибзиаӡаны еилылкаауан аҭагылаза-
ашьа шшәарҭаз. Лҭаацәа лара дрыцны ақалақь 
алҵра еиҳагьы ишырцәыуадаҩхоз. Аха уаҳа 
ԥсыхәа ыҟамызт. Нас дааиԥхьхәыцаан, «сымаҳә 
иаҳҳәап ара сшыҟоу» лҳәеит.

Аҽеиқәыршәара иалагеит. Цаца дырзымды-
рырц азы хаҵа маҭәала лҽеилалҳәеит. 83 
шықәса зхыҵуаз ран Жениа «сара еиҳагьы 
сышәԥырхагоуп, уи аасҭа шәара шәхы шәахә, 
сара сыршьыргьы сыҩны сыршьааит», – лҳәан 
ацара мап ацәылкит.

Авокзал аҟынӡа анеира хәбаҟа минуҭ 
ракәын иаҭахыз. Аиҳәшьцәа аҩыџьеи Алықь-
сеи аихамҩа аусзуҩцәа рыбригада аҩны ҳәа 
изышьҭаз иазааигәахон еиԥш: «шәыԥшы агы-
руа аԥсуаа иҵәахырц ииаганы иахьиго» ҳәа 
абыжьқәа раҳаит. Дара урҭ абыжьқәа рмаҳазшәа 
ршьаҿақәа еиҳагьы идырццакит. Аха ақырҭқәа 
еиқәных иаарыкәшеит.

Алықьса иакәзар, «шәрыламкьысын, урҭ 
акгьы ҟарымҵеит, акгьы рхарам» – ҳәа иры-
хьӡаз дырҿагылеит. Аиҳәшьцәа ирыулакгьы 
рхы иахәан иҩт. Ишнеиуаз рҽеиҟәырҭхеит. 
Цаца ибзиан илдыруаз Убилаиаа рашҭа дҭа-
леит. Илықәшәаз аԥшәма ԥҳәыс длыҳәеит 
хәшәык сыҭ ҳәа. Ахәшә шылжәуаз ауп ақырҭқәа 
шлыхьӡазгьы. «Ишԥыкәу ҳазфахьоу ахәшә 
шылбыржәуа, ари ҳԥылжәарц лҭахын» – иҳәе-
ит руаӡәк. Цаца илыхәаԥшуан ашьа зхыҵәалоз 
аблақәа, илаҳауан ашҳам злыҵуаз ажәақәа, ила-
ахон ахаҳәқәа, еиҳа-еиҳа зхыԥхьаӡара иацлоз 
алаапкқәа рышҳам лыларҵон.

Цаца илысуан шьапыла, лыхцәқәа кыдырху-
ан, ирымԥыхьашәоз лгәыдырҵон, аха лара 
дгылан… Ашьажәцәа рацәаҩын, лара даӡәын. 
Лгәымшәареи лыгәаӷьреи ашәара рызцәырна-
гон еизан игылаз.

Уаҳа лылымшакәа Цаца данкаҳа шьапы-
ла илыӷрагылон илысырц лааигәара изы-
мнеиуаз  иахьгылаз аҟынтәи рҿы иааҭашәоз 
лықәырҳәацәон. Аха лара илҳәаз акызаҵәык 
ауп. «Аԥсны ыҟан аринахысгьы иҟалоит, шәа-
ра…» уаҳа ацәажәара лылымшакәа «сышәшьы 
сышәшьуазар, сышәмыргәаҟын», – лҳәе-

ит. Адәахьала ауаҩытәыҩса иԥшра змаз, аха 
ҩнуҵҟала игыгшәыгхаз арҭ ауаа Цаца абыл-
тәы налықәырҭәеит… лыхәда амашьына апа-
крышка нахарҵеит… асԥычка неихьшьны ам-
ца налыцрарҵеит… Иҟалап, уи аминуҭазы Цаца 
лыԥсы зыхҭнылҵоз лыԥсадгьыл акәыкәыҳәа 
иҳәҳәазар… ахлымӡаах збаз ашьхақәа рхқәа 
ладырҟәызар.

Ақырҭқәа абри аиԥш аус хәымга аныҟарҵа, 
иаадырԥшыз ргыгшәыгра рзымхакәа иа-
ахынҳәын, 83 шықәса зхыҵуаз Цаца лан Жениа 
Ҵәыџьба дыргәаҟны дыршьит. Гәаҟрыла зыԥсҭа-
заара иалырхыз абырг лышьра инеиз ирылан 
ргәылацәа ҩыџьа Роман Зарқәуеи Џьамбул 
Харчилавеи. Аԥсуаа рмал иашьҭаз ақырҭқәа, Ца-
ца лгәылацәагьы назлаз, аԥсы хаха-хымш ашҭа 
дшықәжьыз, аҩны иҩназ зегьы дәылганы иргеит.

… Цуца агәыӷра лыман лани лаҳәшьеи рыԥ-
сы ҭоуп ҳәа. Усҟан уи илыздыруамызт Цаца 
аӷацәа дышрымпыҵашәахьаз. Илыздыруамызт 
аханатә аахысгьы ақырҭқәа згәаӷ рымаз аԥсуа 
фырԥҳәызба дҳәынҷаны игәырӷьаҵәа, аӡәи-
аӡәи еиқәҿыҭуа, рҽеизганы, рҿы инҭашәо зегьы 
лықәҳәацәо дрыман авокзал ахь ишцаз, уаҟа 
ирымԥыхьашәоз зегьы лгәыдҵо, ахаҳәмҿыхә 
дарганы, авокзал иаԥну ашҭаҿы лыԥсы шҭаз 
абылтәы налықәҭәаны дшырблыз. Цуца илызды-
руамызт авокзал аҿы илбаз, аҿыцәаара иаҿыз 
амца лаҳәшьа дызлаблыз амца шакәыз…

Цуца лажәақәа рыла, Цаца дахьырблыз 
аҭыԥ аҟны ҩба-хԥа шықәса акаҭран шәытаны 
иаанханы иҟан. Цаца лыԥсыбаҩ акәзар, лых-
цәшьыҵәрак ада уаҳа анышә иамардаша ҳәа 
акгьы аанымхеит. Иаанхаз лымаҭәақәаки лых-
цәи лани лаби рывараҿы анышә иамардеит.

Агазеҭ «Эхо Абхазии» адаҟьақәа руак аҿы 
икьыԥхьу Витали Шариа истатиа «Абхаз-
ская Жанна д Арк» аҟны иҩуеит Цаца гыг-
шәыграла амца лыцраҵаны данырбылуаз 
атәы авидеонҵамҭа ыҟоуп ҳәа. Аха иузхым-
гаша уи анҵамҭа аибашьра ашьҭахь ақырҭуа 
телехәаԥшрала иахьыддырбаз ауп, абри аҩы-
за атекст ацҵаны: «Абас акәын аԥсуаа ақырҭуа 
ҳәсақәа ишрызныҟәоз» ҳәа.

Цаца Шьықәыр-иԥҳа Казанба диит 1946 
шықәса рашәара мза 21 рзы Очамчыра ақалақь 
аҟны. Абжьаратә школ даналга ашьҭахь дҭале-
ит Аҟәатәи аиндустриатә техникум. Анаҩс лҵа-
ра иацылҵеит Нальчик, Ҟабарда-Балкариатәи 
ауниверситет аҟны. Илоуит анџьныр идиплом. 
Аус луан Очамчыра аколнхарабжьаратә ргыла-
ра аусбарҭаҿы. Аҵыхәтәантәи ашықәсқәа рзы 
напхгара алҭон ақалақь ахадара атехникатә ин-
вентаризациа абиуро. Аҭаацәара даламлацызт.

Шарида Трочуа

Ахаҵамԥҳәысра аазырԥшуаз

Арҵаҩцәа – аибашьцәа

Наира Сабекиа

Арҵаҩы, ааӡаҩ аибашьра амҩа 
ианылара имариоу  усым.Аамҭақәак 
ҳаман ҳҵаҩцәа адунеиаҿ аҭынчреи 
ажәларқәа реиҩызареи анрыла-
ҳааӡоз. Аха  ус изыҟамлеит еиҳау- 
еиҵоу абџьар  шьҭыхны ианеиҿагы-
ла. Ус изыҟамлеит хә-миллионҩык 
зхыԥхьаӡара наӡоз ақырҭуа жәлар  
шә-нызқьҩыуаак иреиҳамыз аԥ-
суа жәлар рықәхра хықәкыс иҟаҵа-
ны, бџьар хкыла еиқәных рҿанаар-
ха, усҟан  аибашьра амҩа ианылар 
акәхеит хәыҷгьы-дугьы.

Узшьырц, уқәызхырц иааиуа дыз-
лаанукылаша мҩак уԥшаароуп. Убри 
амҩоуп изнылаз хыԥхьаӡара  рацәа-
ла абџьар шьҭызхыз ҳарҵаҩцәа. 
Урҭ рхыԥ хьа ӡараҿы дыҟан Кын-
дыӷтәи аҩбатәи абжьаратә школ 
аҟны  аиҵбыратә клас-сқәа рҿы 
рҵаҩыс аус зуаз Раиса Иван-иԥҳа  
Ӷәынџьиа.

«Сара, аибашьра ианалагаз сашьеи 
саҳәшьеи  сыцны, Киев сыҟан. Адлер 
ҳанаа ауп ианҳаҳаз Аԥсны аибашьра 
ишалагаз. Афымца дәыӷбала Аҟәанӡа 
ҳнаӡеит. Уи аамҭаз Гагра ақырҭуа  де-
сант дыртәахьан. Ҩымш Аҟәа Аҳа-

бла ҿыцаҿ иаадыруаз Ҵәызбақәак 
рҭаацәараҿы ҳаҟан. Сашьа  Вадим 
аҷкәынцәа дрыцны абџьар  аԥшаара-
зы акыр иныҟәеит, аха илҵшәадахеит. 
Саҳәшьа аиҳабы  Рита  лхәыҷы Кын-
дыӷ дыҟан, «сыршьуазаргьы схәыҷы 
дахьыҟоу  сцароуп», – лҳәан шьапыла 
мацара, лхала  Кындыӷынӡа дцеит Са-
ра сашьа сицаангылеит. Ахԥатәи ам-
шазы Ареспубликатә хәышәтәырҭала  
шьхала ҳазцозар ҳәа амҩа ҳақәлеит. 
Амҩахь ҳзықәшәаз, иҳахҭысқәаз ртәы 
иуадаҩуп аҳәара. Сашьа, саб иашьа 
иԥа, Кындыӷаа рыҳәса ҩыџьа, ӡӷаб 
хәыҷыкгьы дҳацын, иҳаулак ҳқыҭа  
аҿынӡа  ҳаԥсы наҳгеит. Иаразнак 

апартизан  гәыԥ  анеидыркыла, аҩны 
иҳамаз ахәшәқәа ааидкылан, сшәы-
ра аашьҭыхны сашьа  дахьцоз сцеит. 
Декабр фбанӡа Кындыӷ ҳаҟан, ҳҳа-
блаҿ хәба, фба ҩны рыда  егьырҭ 
зегьы рблит.

Сызцқәаз  еиҳарак Ӷәынџьиаа 
рыҷкәынцәа  ракәын. Усҟан абџьар 
змаз ҳҩызцәа ԥшьҩы-заҵәык  ракәын: 
Дима Кациа (ҳҳабла ҟынтә), Ара-
саӡыхьаа рыҷкәынцәа: Робик Габуниа, 
Рамин Ҳаџьым, Адамыр Бганба. Нас 
ашьҭахь аӷацәа хәыҷы-хәыҷла ирцәа-
агаз ала  еидаҳкылт. Сызламыԥшыз 
ажәылара  ыҟам. Декабр инаркны  
март мза аҟынӡа есыҽны ажәыла-

ра ҟарҵон Ҭоумышь ҳамырхырц. Из-
банзар, уи ахырӷәӷәарҭа акраҵана-
куан. Декабр 24 рзтәи ажәылараан 
егьырҭ ааигәа иҟаз ҳхырӷәӷәарҭақәа 
рҿынтә ацхыраара ахьаҳмоуз иахҟьа-
ны хҩык ҳаҷкәынцәа ҳцәыршьит: 
Нырбеи Қапба, Баҭал Қапба, Ахсал-
ба ҷкәынакгьы, хҩык ҳцәырхәит. Уи 
ашьҭахь ҳхырӷәӷәарҭақәа ԥсыҽхе-
ит, декабр 27 рзы ҳаӷа иаҳцәигеит, 
жәамш уи инапаҿы иҟан. Ианвараз 
ирымаҳхит, ирацәаҩны ҳаҷкәынцәа  
ҭахеит.  Дысгәалашәоит 16 шықәса 
зхыҵуаз Кәтолтәи аҷкәын гәымшәа  
Сасрыҟәа Гармелиа, уи абри аидысла-
раҿ ишьапы  амнахит, далаҳгеит. Ир-
шьыз, ирхәыз аӡәгьы даанаҳмыжьит, 
зегьы ралгара ҳҽахьаҳагӡеит.

Иҵегьы ишәыцхраауаз амеде-
иҳәшьцәа шәгәалашәыршәар ҳҭахын:

– Наира Гамгиаԥҳа (нас аи-
башьраҿы  машәырла дҭахеит). Иам-
зе Қапба, лашьа данҭаха нахыс ҳа-
ра дҳацын.

Абра Ҭоумышь ҳантәаз лассы-лас-
сы даҳзаауан абыргцәа рхеилак аиҳа-
бы Павел Ҳаџьараҭ-иԥа Аӡынба. Уи 
сырҵаҩ иакәымзи ауниверситет аҿы, 
саниба «абааԥсы, абри шәеибашьратә 
хҭысқәа  есыҽны акы ианҵала», ҳәа  
исабжьигеит. Аха урҭ  ҳахҭысқәа  убри 
аҟынӡа игәыҿкааган, анҵара акәым, 
ирласны исхашҭында ҳәа акәын 
сшыҟаз, акызаҵәык сгәы иалоу зегь 
рыхьӡқәа ахьысгәаламшәо ауп».

Аиашаз, ихьанҭоуп, игәыхьуп  ҳа-
ибашьратә хҭысқәа, аха иҳамҩыр, 

иҳамҳәар зхы ҳахҭнызҵаз рыбжаҩык 
рыхьӡқәа, ргәалашәара агага аиԥш 
иниаӡӡаа ицоит.

– Раиса Иван-иԥҳа, шәара  шәа-
лахәызма Тамшь адесант аныӡхыҵу-
азтәи ажәылара?

– Адесант аныӡхыҵуаз ҩынтәны  
Тамшь, апитомник аҟынӡа амҩаду 
аанкыланы иҳаман. Сентиабр 16 рзы, 
ашарԥазӡа иҟан ажәылара. Аӡҩыбжьа 
ацҳаҟынӡа ҳнеит. Кындыӷаа ҳбата-
лион зегьы амҩадуахь ҳаиасит. Нас 
Аӡҩыбжьа (Дача)  Худои икоман-да  
(д-казак еибашьҩын) ҳаҽрымаҳдеит, 
урҭ рыԥсы дыршьатәын, убра  ҳаҟан  
Аҟәатәи агәыԥқәа  неиаанӡа. Нас из-
леилаҳкааз ала, абри абжьара  ибжьа-
накыз ҳаӷацәа рхыԥхьаӡара наӡон 5 
нызқьҩык аршьаҟауаа мацара. Хыхь 
аҳауала ирыцхраауан. Убысҟан ахәра 
иоуит Толик Кациа, иҭахеит: Руслан 
Ӷәынџьиа, Дима Аџьынџьал, Сарпи-
он Гогиа.

Абра инҵәеит аибашьҩы, аха-
ҵамԥҳәыс лгәалашәара. Аха иха-
доу арҵаҩы леибашьратә хәрақәа 
зырӷьаша, лгәы ҭызгаша лымоуп, урҭ 
еиҵалааӡо абиԥара-ҿа роуп. Абар 
шьҭа 17  шықәса ҵуеит Раиса Иван-
иԥҳа  Б.Шьынқәба ихьӡ зху Аҟәатәи 
актәи абжьаратә школаҿы рҵаҩыс 
аус луеижьҭеи.

Аиааира ду 32 шықәса ахыҵра 
ала мҭалаз аредакциа ахьӡала 
илы-даҳныҳәалоит Аиааира Амш. Ари  
аныҳәа зыҟаломызт лара лҩызцәа 
афырԥҳәызбацәа ҳамамзҭгьы!

Аиаҳәшьа  илыздыруамызт авокзал аҿы илбаз, аҿыцәаара иаҿыз 
амца лаҳәшьа дызлаблыз шакәыз

 d Аҵыхәтәантәи лымзеи лымшқәеи рзы 
апоет Инна Аҳашԥҳа лыԥсы иахылҵыз 
ацәаҳәақәа уамашәа иубартә илықәҿи-
он. Усҟан Инна Шәача дыҟан, лчыма-
зара бааԥс фырԥҳәызбаҵас илхылгон. 
Хьааны лгәы иҭаз дахьынаԥшы-ааԥшу-
аз илбоз  анкьатәи Убыхтәыла, аҭоурых-
қәа ракәын. Урҭ рзыгәжәажәара, урҭ 
рыла  Аԥсны алахьынҵа агәылаԥшра, аԥ-
суа жәа азхәыцра. Инна лыԥсҭазаара, 
аӡыхь еиԥш ицқьаӡа иҟаз, арҩаш еиԥш 
ихыҽҽоз, ицәырнагон еиуеиԥшымыз ацәа-
лашәарақәа, ахәыцрақәа. Лара лзы аха-
ангьы иуадаҩмызт  урҭ ақьаад рамадара.                                                                                                                                        
                                                                                                                                                      
                

*  *  *    
Амҩанызаҩ амҩа иқәу, уахьцо 
                                      гәаҭан унаскьала,
Зымцахә уаҵхо, ԥсықәҵа иухьчо удгьыл
                                             уқәлан уцала.
Шәарҭ шәеибахьчоит гәыла-ԥсыла,
                   агәыԥҳәыхшоуп ишәыбжьоу
Нцәа шәеидикылт ныҳәаԥхьыӡла, 
                          ҽҳәакоуп шәзыҽҳәатәоу.
Шәыбызшәа шәеинарцәажәоит 
                                            шәгәы збылуа
Шәышьха хоурақәа  шәхагылоуп 
                                шәыхьчара згәыӷьуа.
Рыԥсы аҭыҩроуп шәызҭагылоу 
                        «Адәы ҟаԥшь»   дзырҳәаз
Аҽҳәа иҽҳәыргаз амца ҿыга ҳашьцәа
                                                ахьҭанҵәаз.
Цәашьа змамыз мцак сыцралан 
                                     сабылуан схәахон.
Сашьцәа ӷьеҩқәа сашҭа иҭалон, 
                          дырҩегьых сеиқәдырхон.
Аԥша мақар-маӡа-цәажәа 
                                аҽкыдҟьан аҽашьуан
Аԥсқәа цәажәон аԥсқәа гәжәажәон 
                       сылабжышқәа сырхәаҽуан
 Ашьа згәы ҵашыз ҭоу рыхын, уажә 
                                                исы ртытуаз,
Адгьыл ныха, Адгьыл ҵәыӷьа 
                                  аамҭа иархәытәуаз. 
Амҩанызаҩ сара сакәын, изҳәозгьы сара 
Заҟа хьаа, заҟа гәыҵха ацыз арахь саара.
Сымҩаҵәуон, сыхьҭаҵәуон схьаа
                             нымҵәақәа  иагьеиҳан,
Аҷныш кьаасқәа амшын ихылон, сара
                                  саҵкысгьы иеицәан.
Ауазҳәарҭаҿ сааины сгылан,  амш хьаақәа
                                                схьыкәкәон.

Сара смаҷны, сҭоурых дуны  жәытәи 
ҿатәи зегь хсырҷон.

*  *  *     
Аамҭа саҵәахуеит хыԥшала,
Амчқәа ахьынӡаҟоу снарбарц.
Амшын ацәқәырԥ шьҭыҵуеит ԥшала
Аԥша алеишәа шыцәгьоу аҳәарц.
Адунеи ду ацәҟьара икыдуп,
Хшыҩда мҩасҩык дахҟьашо.
Анцәа иҿаԥхьа ахара ҳадуп,
Здунеи хьаақәа зымбо.
Ашәа ԥсахуп ихаам бызшәала,
Аҽҳәа кәицқәа хәала ихҩоуп.
Анцәа дҳацуп иԥсҿыхгоу Ажәала,
Аԥсы хәымгагь ҳгәашә дыҭгоуп.
Асы илган сышьҭа назгоит
Уи сарыцқьоит схаҭагьы.
Сгәы  ансаԥысуа сықә еилазгоит,
Сиҳәоит сҿыхҩы еиҭагьы.
Мҩа санигоит ианыманшәалам, 

Сгәы  ашьыҭбжь цәажәоит исаҳартә, 
Ԥырра мҵәыжәҩада акгьы сзалам,
Анцәа иӡыхь-ԥшьа-хта снаҳартә.

*  *  *     
Адгьыл иақәыршәу ашьал,
Ӡынгьы-ԥхынгьы ирысуп.
Ажәҩан зырлашо ркәал,
Уахгьы-ҽынгьы иҳацуп.
Аԥша ҩныда мақьазоу
Еинҟьа-еиныруа ишцацоуп.
Уаҳа иаҳзымҵаз имаӡоу, 
Аԥсҭазаара зҿыцоуп.
Сықә иахысхьоу агәырҩа,
Амца сгәаҵа зыблызоуп.
Сашҭа  зџьынџьхаз  агылҩа
Адац мацара иакызоуп.

Хәыцрақәак схазы…
Аӡыблара, аамҭа аҟәыҵәа,
Исзышьҭымхша хьанҭа зцу.
Адгьыл мыцәа, ажәҩан мыцәа,
Мши ҵхи хҭыси анаҳзыԥшу, 
Ҳазшаз иажәоуп зегь зкапануа, 
Ҳҭиҵааит усҟан ҳанаауаз, 
Гәырҩеи  гәырӷьеи иауа, иамуа, 
Алац ҳкылган ианхынҳәуаз,
Ирацәан иаабоз, иаҳҵаз маҷын,
Ҳхи-ҳамчи  рдырра еиҩшан.
Ацҳа кнаҳа злыхыз даҷын.
Нырцәи аарцәи рзеиԥшгьы ԥҵәан,
Иқәла инеиуаз нырцә дызцозу,
Аарц́ә дынхозу, цқьа еилкааӡам
Аӡиас ччозу ма иҳәацәозу,
Абжьы иахылҵуагь цқьа иҵаӡам. 
Аҳатәы зҳауаз аӡә днеиуан,
Зышьҭа анызҵоз Ахәуҩы.
Аҽҽа-ҽҽаҳәа аӡиас неиуан.
Ицәыӡхьаз дашьҭан Ауаҩы!

Абызшәа
Сара аҵарақәа сышьҭырхуан,
Сара аҵарақәа сеинырхуан.
Раш́әа хаала сдыршанхон,
Ааԥын тәылаҿ срыцынхон.
Рыбжьы  сатҟәон сзеилаҳауаз,
Сгәы шьҭырԥаалон ианкаҳауаз.
Агәы сықәхар сықәырхуан,
Заҵә инхарҭа самырхуан.
Исзымдырт, лымшак иараби,
Аҵар рашәа сзацлаби?!
Адгьыл мҵәыжәҩа змыздара,
Аԥшахь напқәа зцәызгара,
Рықә-рҵасқәа санашьам
Аԥсаатә бызшәа сцәажәашьам.
Ашьыцра мҵәыжәҩа  ԥырҵәахьеит
Аҵыс бызшәа сцәырҵахьеит.
Сгәала  хыҵқәа раҳраҿы,
Аԥсаа ҩны ссир ашҭаҿы,
Аҵыс бызшәа сазыӡырҩуан,
Са сбызшәала ак рыцзыҩуан.

*  *  *     
Исхашҭша, исхашҭша, исхашҭша,
Шаҟа ыҟои сзаҩысны сцахьоу
Амшқәа зны санырхашҭуа
Исхашҭрушь сгәаҵа збылхьоу.
Сшәоит сара усҟангьы ихьаан
Исыцны инаскьар ҳәа сахьцо.
Ԥшацәгьан сыԥсҭазаара раан
Иахысыз сдунеизегь уанҭо.
Аԥсҭазаара  уҵазшәа унарбахуеит
Крыҟоушәа иулшо мамзар.
Агәыӷреи ахҭысқәеи еилнахуеит
Иулшо узыхьӡаз ауп инхар.
Ухьаақәа узҽыжәыз уркаран
Иуԥырҵуеит иуцәырго  еиҳаны.
Аԥсҭазаара есымшагь еидаран
Уаҵалт иузгоз џьшьаны.
Узқәиҭу акгьы ыҟам уажәыҵәҟьа
Тәымк иеиԥш ухгьы уаӷаны.
Зегь реиҳа иузгәакьоу уԥсыҵәҟьа
Науԥырҵуеит, сабишәа ужьжьаны.

Иуаҳаз ауп…
Абааш башоуп, иузацәгозеи,
Уара иумнахуеит акы.
Амцгьы мцуп нас, иузазҳәозеи,
Амца иабылуеит мышкы.
Хьаа злымсуа агәы зхәарҭоузеи
Уныҟәнагоит уаҳа акгьы.
Жәа-уаарала иузҳәозеи,
Иуцәалаӡуеит уи уа утәгьы,
Ишеит рҳәеит изшаз дарбан,

Шәазҵаахьоума  уи аӡәыр,
Иаатит зҳәада иаатыз арбан,
Иазыркуада ашәқәа атыр,
Дызхықәаазеи, дқәит ззырҳәаз
Мап ацәикыртә нас дзықәшәеи.
Ӷьашьа змоуз ахәра иҿарҳәаз,
Ашьҭахь хәрашәан ирымҳәеи.
Аҳа-ԥшьа рҳәеит  изаҳаз изы,
Ааҵра давоуп измаҳаз,
Иара изыҳәа изхәарҭазиз,
Иԥҽит анырҳәоуп ианиаҳаз.
Иуаҳаз ауп иузынхаз.

*  *  *     
Мца ҩырак сгәы иҵакын,
Ҵашьа змамыз абызшәа.
Изныз қьаад хәыҷык наҿыҵакны,
Имҩасыз ԥсаатәуп са сзыршәа
Хӡык алхны иканаршәуан,
Дарбан  сеидру избара.
Хьаа мҩаскгьы сгәы  иҭанаршәуан,
Иарбан сеидру исзаҳәара.
Жәҩан лакыҵа цәыкәбар налшәа.
Ԥсӡык мҩанызгоз иамааноу
Амра-шәахәа хьӡык анкамшәа.
Дырҩегьх ҵәуа-мшуп ҳазҭоу.
Уи гәаныла исҳәоз акәын,
Сзыцәшәоз сеидру иаасыртыр.
Анцәа игәаҳәа сымыш иақәын
Ԥхыӡлагь акәыз, снахьыԥшыр,
Нас ишьҭысхуан ацәыкәбар амҵа,
Ӡыԥшьа-ҿамҩан исызхон.
Хьышьаргәыҵа иҳәахьа амҵан, 
Сжәытәи сҿатәи еилсыргон.

Аҿыц
Сгәаҵа ак ҭамло ашә акызшәа,
Схала сныжьуп сзаҵәханы
Ҩырак ҿыцны жәҩан ианызшәа,
Аҷҷаҳәа саԥхьоит иҵаны.
Иаатуеит дыррак ҵашьа змамыз
Уанӡа ицәыргамыз ҵәахык.
Алаԥшҳәааз зынӡа ибамыз
Исеимҳәацыз уак ҭахык
Бжьык ҩнаҩуеит сара суада,
Исмаҳац уажәада бжьы,
Маӡа цәажәа, зыбжьы гада,
Цқьа имшаӡаце ас шьыжьы.
Изырхада сышьҭа инагам
Ҵых иалахаз ишаҟьо,
Имҩахҟьада ашьха, ага,
Мамзар иарбан сзыхдырҟьо…
Са санҿыцым зегь рҿыцуп,
Абжьы игогьы зынӡа аҿыц.
Амаалықьцәа ҿыцқәа  сыцуп,
Исдырҵарц иҵам зегь ҿыц.

Сылабжышқәа
Амш ҵәуа сылабжышқәа сырхәаҽуеит
Амш ҵәуа сылабжышқәа сырҵәахуеит.
Адгьыл иалабон иҿажәкны 
                                        ахәрақәа ҿаҳәо
Сылабжышқәа сыхь сыгәҭыхақәа сзырҳәо.
Сгәы иҭаҽҽо арҩаш хыҵәеиԥш сызкәабо
Сыԥсҭазаара ажәҩа нкылан 
                                         саԥхьаҟа сызго.
Ақәа ҵәуа сылабжышқәа са сразҟы,
Уаҳа гара изгарымҵыз са сӡыҟы.
Зышьҭа схыӡлаз,  зымҭа
                                 зцәыӡлоз сызҟаҭәоз.
Сыԥсҭазаара агәашәқәа еиҿажьны 
                                                     изчаԥоз.
Сылабжышқәа арҩаш хыҵқәа са 
                                       схьаақәа змадоу,
Сӡиас ҟәыҵәа, схьаа нымҵәа сыҵла
                                                          адац.
Скәаркәашь нымҵәа, рахәыц 
                                   ԥымҵәа, сыԥс ахац.
Сгәы саршьыга сырҩышьыга сҭазырхаз.
Сӡыхь хәышәтәыга сӡыхтарҭа исыцәҭабаз
Амшын хыҵқәа ацәқәырԥ шьҭыҵқәа
Сықә дунеиаҿ сԥыҩла 
                                нышьқәа слахьынҵа,
Ҿыц сиуазар, ҿыц рынкылашьа сшәырҵа.   

*  *  *     
Сылаԥш ҳәаа Адунеи анӡалоит
Иаасгәыҵаскыртә ихәыҷуп.
Сыԥра шќәаќәа амшын ихӡалоит,
Иагаз аргьежьырц  сыԥшуп.
Сабду ӡышгьы иҿаԥхьа схырхәоит,
Кьараз-мҩа зышҟа игоу,
Аҵлахоура амахә хырхәоит
Ахҭыс ҿыцқәа зықәцә иҿоу.
Аԥша зымтәа ахьҭа ныҟәгаҩ

Исзынзыжьыз аамҭа  аҟәых.
Еинҟьа-еиныруа сықә рҩашьо,
Схы сазнымхарц ишаҟьоит.
Аха иџьасшьо аашьа ацашьоуп
Ианаауа имшәаргьы, ианцо ишәоит.
Сгәы сҭацәажәо аамҭа салоуп
Акы рҿыцуа, ҽак ажәны.
Баша мҩасҩы Аԥша сгәалоуп
Сара сеиӷьушәа баны.

*  *  *     
Ахьышәахәа амра ԥхарҵан,
Аԥҭақәа жәҩанҵа ршьыхт.
Ашәалҟьамра рыкәа иҭарҵан,
Ашәахәашьҭақәагь анырхт.
Амҩанызаҩ аԥҭа ԥжәаха,
Нарха шамамыз адырт.
Аԥша ԥхьаца иҟамҵо хҩаха
Ашьха ихыҵит, аӡы ирт.
Ақә ҿагылақәа ԥшеи аԥҭеи,
Мрабла иалшаша рбаӡом.
Аԥҭеи-ԥхьаца – ԥшеи рышьҭа
Ақә дунеиаҿ еиқәхаӡом.
Адунеи ҳаргь мраблаццышәқәа,
Ирылакьысуагь дҟалаӡом.

*  *  *     
Ҭыԥ ссирӡак саҭәоуп, ихьлыхуп, иԥшьоуп.
Аҭыԥ зегь еидкылан изку са сыԥсоуп.
Аԥсыцқьақәа иақәу исхарҵеит сыԥсы.
Ижәытәугьы иҿатәугьы ирхоуп  уи бласы.
Ашьыцрагьы ахысхьеит аҭыԥ ркшаны,
Ақәылацәа  еимырҵәахьеит шәынтә 
                                                        ишаны.
Алаԥш бааԥс  ақәшәан аҭыԥқәа 
                                                  ршьаҟьеит
Аԥсы цқьа уарҳалхан рымҩа иахнаҟьеит
Бызшәа ссирк ҩныҩуан аҩны
                                                 ссир сзыҩназ.
Иркшан еиларҳәон ашьҭахь изгаз
Иаҳхашҭу иаҳҭахымхоу инҳажьит ҳаргьы.
Ахыҩқәа зегь  нымҵәеит, абар иахьагьы.
Аӡыхәашьқәа хыҵын ҳӡыхьқәа рхәымгеит
Ҳныха цәашь ырцәан ашәи ҳзааргеит.
Ныҳәоуп иадыруа, ақә лаша ԥшьоуп,
Ҳабдуцәа рныҳәа уарҳалҵас ишьҭоуп.
Ҳныхақәа рыхьыӡқәа умҩақәа ркуеит.

Аныҳәаҩ ду Иныхаҿ  ҳцәашьы лаша                                                           
акуеит.

Нцәа лаԥш зхыргахьоу жәларык ҭахаӡом.
Ҭыԥ ссирӡак саҭәоуп, сыԥсы ацуп иԥсӡом.

*  *  *     
Аԥша хьшә́ашәа сызқәа шьалҭа,
Амархәага схьымҩа иԥҵәаз,
Ажәҩан дуӡӡа сгәыӷра гәаҭа,
Суарҳал дәиаҵә саԥхьа ишьҭаз
Сцыха ӡыхьқәа – сыхәышәтәыга,
Сымыш цәқәырԥа-хыҵ-сгәырҩа,
Сбызшәа-мҵәыжәҩа  сырԥырырга,
Сашәа схьаақәа сзырҩа
Сеимхәыц-какаҷ лабжыш раԥхра,
Сыхәда иахысхып ихьанҭоуп.
Еицәоу  еиӷьу  исылшом рылхра.
Сымш хнымҳәқәа зегь еишьҭоуп,
Нырцәи-аарцәи ацҳа хызҵаз,
Сықәс  сымцарц  агәҭа иҿаҟәеит,
Сдунеи лашә агәыӷра  сызҭаз,
Савсны  аныҟәашьа  сирҵеит.
Храк саҿалан зымца сакәны, 
Саҿахаргьы ԥхашьаран.
Ҽыхаҩ ҽыкгьы  акәадыр ақәны,
Исԥыргалар  еиҳа еицәан.
Шахәша иҳамҭа,  сымҩа нага
Сануп, ныҳәа  цәашь сыркны.
Амҩан дсықәшәаргьы ауаҩага.
Сиаҩсуеит ныҳәа цәашь иркны.

*  *  *    
Алашьцара цәгьа  сацәшәоит
Сыԥсы ашҭаҿ дуазыруеит са сан,
Схәыҷра аччаԥшь ҽазнык илаҳан
Сылцәыӡыр ҳәа дшәома, закәи
Иарлашоит сҿаԥхьа аӡыркәи.
Сышьҭахьҟа  царҭа  збаӡом,
Сангьы лыгәҭыха лҳәаӡом.
Ажәытәтәи ҳанхарҭаҿ ҳанхоит,
Сышьҭақәа  уаҟа исырхоит.
Дабаҟоу  саб ибжьы  саҳаӡом,
Ижәытәу инапкымҭақәагь уаҳа избаӡом,
Ҳашҭаҿ, издыруеит араҟа зегьы,
Исԥылоит исҿаччо сырдыруеит даргьы
Усҟан схәыҷымҭа  санҟәышыз аамҭан,
Аиаша  захьӡызгьы сымҩашьо исырҵан.
Инсыжьыз зегьы ыҟоуп араҟа еиқәҷаб,
Агазгьы ҭаҭәоуп иарку акәаҷаб
Сан лоуп издыруа лашьцаран сышшәо,
Уиакәхап  ӡыркәикгьы абас излашо.
Исгәакьоу сызгәакьоу сызшәыҳәо акы:
Сызгәалашәан иааиуа  цәашьык
                                              сзашәыркы.

Аҵыхәтәантәи ацәаҳәақәа

 d Адыгьеиа Маиҟәаԥтәи араион 
зҭоурых ҵаулоу аҭыԥ ԥшӡарақәа 
ируаку ашьха Уна-Коз ашьапаҟ-
ны ишьҭоу Даховтәи адәҳәыԥш 
аҟны, сентиабр 7-8 рзы имҩаԥы-
сит есышықәса зымҽхак зырҭба-
ауа, Адыгьеиа мацара акәымкәа, 
Урыстәыла еиуеиԥшым акәакьқәа 
рҟнытә зықьҩыла ауаа зды-
зыԥхьало, амилаҭтә чыс аӡыргара-
зы традициак иаҩызахаз Адыгье-
иатәи ашә  XIII афестиваль. 

Адыгьеиатәи ашә  афестиваль 
– ари аҵаси, ақьабзи, атрадици-
ақәеи уҳәа ажәлар рдоуҳа  аҽагәы-
лахалара, уи аҵаулара анырра иазку 
гәырӷьаратә  усмҩаԥгатәуп.

Аныҳәа аартра иазкыз аусмҩаԥ-
гатә аҟны адныҳәаларатә ажәа 
ԥхақәа рыла  иқәгылаз Адыгье-
иатәи Ареспублика Ахада Мурат 
Кумпилов иазгәеиҭеит: «Агәра га-
ны сыҟоуп ҳныҳәа ԥшӡа иалахәу 
зегьы  агәахәара ҳаракы шшәауа. 
Ижәбо-ишәаҳауа адыга жәлар  иу-
никалтәу ҳкультуреи ҳмилаҭтә чыси, 
ҳатрадициақәа рҟәырҷахақәеи лас-
саамҭа ишышәхамышҭуа, урҭ агәа-
лашәарақәа ихааӡа рышьҭақәа  ша-

анрыжьуа шәыгәқәа рҟны». Иара 
убасгьы атәыла Ахада иҭабуп ҳәа 
реиҳәеит афестиваль  еиҿкаара-
ла амҩаԥгара иазааԥсои уи  зыл-
шамҭақәа рыла зҽалазырхәуа зегьи.

Аныҳәа азҿлымҳара ҳаракы ша-
маз арҵабыргуан уи иаҭааз асасцәа 
рхыԥхьаӡара, ҵыԥх  урҭ 36 нызқьҩык 
инарзынаԥшуа  иҟазҭгьы, сынтәа  50 
нызқьҩык иреиҳан.

Афестиваль аҟны иӡырган Ады-
гьеиа араионқәа  зегьы  раарыхреи 
рмилаҭтә напҟазареи аазырԥшуа аа-
лыҵ маҷымкәа.

Ареспублика араионқәеи ақа-
лақьқәеи хазы-хазы еиҿыркаауаз 
«ашҭа маҷқәа» реиндаҭлараҿы  иал-
каахеит Адыгеиск ақалақь «рашҭа». 
Ақалақь Ахадара иазы-рыӡбеит ира-
нашьахаз аԥаратә ҳамҭа, зылша-
ра ԥку ахәыҷқәеи аеҭымцәеи Шав-
ге-новтәи ршкол-интернат иарҭарц. 
«Ари ашкол ааӡамҭацәа изныкым-
кәа ҳарҭаахьеит, имҩаԥааго иар-
бан усмҩаԥгатәзаалак  иалаҳархәу-
еит урҭ еснагь. Ари аҳамҭагьы дара 
рзы еиҳа ишхәарҭоу агәра згоит. Урҭ 
ргәалаҟазаара ашьҭыхреи, рхырҿқәа 
еснагь илашаӡа рыҟазаареи  еиҳау 
ҳамҭа ҟалашьа амам аиҳабацәа ҳзы» 
ҳәа азгәеиҭе-ит Адыгеиск Ахада-
ра аиҳабы Азамаҭ Хачмамук иқәгы-
лараҿы.

Убасгьы, афестиваль алахәцәа 
рзы  еиҿкаан еиуеиԥшым аҟаза-
классқәеи, авикторинақәеи, аин-

даҭларақәеи, иаҳҳәозар «Зегь 
иреиҳау ачаҳаржә» аҟаҵараҿы 
иал-каахеит  Кошеҳабльтәи араион 
ахаҭарнакцәа.

Аиндаҭлара «зегь раасҭа зо-
ура ыҟоу, ирҩоу ашә» (копченный 
сыр «Косичка») аҟны иалкаахеит 
ахш зауад  «Гигинскии» аусзуҩцәа 
раалыҵ. Уи наӡон 189 метра, иа-
капануан 195,8 кьыла, зынагӡара  
2,5 тонна ахш ақәырӡхаз. Ари аа-
лыҵ хымԥада Урыстәыла арекор-
дқәа  рышәҟәы ианҵахоит. Иаз-
гәаҭатәуп, убасгьы ари ашәҟәы аҟны 
аҭыԥ шааннакылахьоу, уаанӡатәи 
ашықәсқәа раан «зегь раасҭа зы-
капан ыҟоу ашәеилаҵа» ҳәа иалыр-
каахьаз – 140 кьыла зыкапан наӡоз 
ахшаалыҵгьы.

Афестиваль аҭааҩцәа гәахәа-
ра ҳаракыла ирыдыркылеит урҭ 
рҿаԥхьа збаҩхатәратә ҟазара аа-
зырԥшуаз еицырдыруа Адыгеиатәи 
арҿиаратә коллективқәа: ансамбль 
«Нальмес»,  афолк-гәыԥ «Мысҭ», 
аилазаара «Ошад», аҭы ԥантәи ара-
ионқәа рахьтә ансам бльқәа – «Гәф-
ит», «Уџь», «Џьеныҟә» «Мэкъам» убас  
егьыр ҭгьы.

Рыбжьы хаа  уаршанхон зыхьӡ 
ахара инаҩхьоу аестрадатә шәа-
ҳәаҩцәа Адыге-иеи Ҟабарда-Бал-
кариеи зҽаԥсазтәыз артист Магомет 
Ӡыбов, Астемир Теркулов, За-рема 
Хәыт, Артур Дышеков, Диана  Пако-
ва, Альберт Тлиачев уҳәа аӡәырҩы.

Ашә аныҳәа – ажәлар ирныҳәо-
уп. Аҭынчреи аманшәалареи ацны 
Ҳазшаз иҟаиҵалааит  шьардаамҭа. 

Ашә  аныҳәа
Ақьабз иахәҭаку

 d Арҭ амшқәа рзы Фазиль Ис-
кандер ихьӡ зху аурыс драматә 
театр  иаҭааит Санкт-Петербург-
тәи атеатр-фестиваль («Балтий-
ский дом»). «Балтиатәи аҩны»

Иракли Хынҭәба напхгара зиҭо 
аурыс драматә театр қәҿиарала 
Аԥсны ақәгыларақәа шымҩаԥыр-
го еиԥш, ҳтәыла анҭыҵгьы рҟа-
зара аадырԥшхьеит. Ҳактиорцәа 
агастрольқәа рыманы Уры-
стәыла ахи-аҵыхәеи акырын-
тә иахысхьеит. Убри иалҵшәоуп 
«Балтиатәи аҩны», Аԥсны  рга-
строльқәа рымҩаԥысра.

Аспектакльқәа дырбара  хац-
дыркаанӡа актиорцәеи ажурна-
листцәеи  реиԥылара мҩаԥган.

Иракли Хынҭәба иҳәеит: «Ҳа-
ра акрааҵуеит атеатр «Балтий-
ский дом» актиорцәеи ҳареи  
аимадара  ҳабжьоижьҭеи, уаҟа 
изныкымкәа ҳақәгылахьеит, ас-
пектакльқәа  ҳаманы,  сынтәа уб-
ри ҳаиҭанеиааира иабзоураны, 
Урыстәылатәи акультура амини-
стрра рнапхгарала  еиҿкаауп арҭ 
агастрольқәагьы».

«Балтийский дом». аԥсуа  
хәаԥшҩы идырбаразы иаарге-
ит аспектакльқәа ԥшьба: А.Че-
хов «Попрыгунья», А.Арбузова 
«Таниа», «Мама Муи, лҩызцәеи 
зықәшәаз ахҭысқәа». Я Риза «О 
чем говорят мужчины и женщи-
ны».  Ажурналистцәа рҿаԥхьа гәа-
артыла  рспектакльқәа ирзааҭгы-
леит актиорцәа: Анна Шьчетинина, 
Викториа Заицева, Валери Со-
ловиов.

Актәи амшазы ҳахәаԥшцәа 
идырбан Антон Чехов  иҩымҭа-
ла аспектакль «Попрыгунья». Уи 
ароль хада назыгӡо Анна Шь-
четинина илҳәеит: «ари аспек-
такль азкуп аԥҳәыс лыԥсҭазаа-
ра, лдунеи, илԥыло ауадаҩрақәа 
дшыриааиуа, дахысуеит имари-
ам амҩа, дылцәыӡуеит лхәыҷы, 
аха лгәырҩақәа зегьы  дыриаа-
ины дыӷәӷәаӡа аԥсҭазаара дна-
лагылоит. Сара бзиа дызбеит 
ари сфырԥҳәызба сгәы иаано-
гит аратәи, ахәаԥшцәагьы бзиа 
деицырбап ҳәа», –  лҳәеит лара. 
Апиеса «Излацәажәозеи  аҳә-
сеи ахацәеи», аҿы ихадоу ароль 
назыгӡо актиор Валери Соло-
виов: иазгәеиҭеит аԥсҭазаараҿы 
зегьынџьара, уахьыҟазаалак аҳә-
сеи ахацәеи излацәажәо, еимар-
куа шеиԥшу. Аимак-аиҿакқәа, 
аилибамкаарақәа зегьы  уриа-
аир шалшо абзиабара аныҟала. 

Ахәыҷқәа ирызку аспектакль 
«Мама Муи лҩызцәеи зықәшәаз 
ахҭысқәа»ароль хада  назыгӡо 
Викториа Заицева ажурналист-
цәа ирзаалыртит лымаӡа. Лара  
раԥхьаӡа акәны  ари ароль шы-
налыгӡо аспектакль аҿы. «Ҳа-
ра иаҳхашҭуам ҳарҿиараҿы 
ахәыҷқәа, урҭ хәыҷнаҵы иры-
лааӡатәуп  аразра», –лҳәеит ла-
ра. Абарҭқәа зегьы ирызкуп ас-
пектакль.

«Балтиатәи аҩны»

Санкт-
Петербургтәи 
атеатр – Аԥсны

Наира Сабекиа

 d Агәыҳалалратә фонд «Аԥс-
ны» Тҟәарчал араион Чхәарҭал 
ақыҭан    Ацқьа Гьаргь иныхабаа 
аиҭашьақәыргыларазы раԥхьатәи 
аԥаратә лагала ҟанаҵеит. Иарбоу 
ахықәкқәа рзы 500 нызқь мааҭ 
ирҭеит Аԥсны Аиашахаҵаратә 
Уахәама ахада Виссарион Аԥлиаа.   

Цәыббрамза 15 рзы имҩаԥысит 
Агәыҳалалратә фонд «Аԥсны» аха-

да Лаша Сақаниеи аиереи Виссариа-
он Аԥлиааи реиԥылара.    Аиԥылара 
рхы аладырхәит иара убас амеценат 
Владимир Грызлови  уи иԥшәмаԥҳәыс 
Наталиеи.  

Лаша Сақаниа  еи ҭеиҳәеит афо-
нд ап лан қәа рҿы ишарбоу ара-
ионқәа зегьы рҟны иҟоу аныхаба-
ақәа, аиҳарак раԥхьа иргыланы акыр 
шықәса раахыс азхьаԥшра змауц,  
шьаҿа-шьаҿала реиҭашьақәыргылара. 

«Ҳара ҳтәылаҿы ианакәызаалак-
гьы ҷыдала ахшыҩзышьҭра арҭон 
ақьырсиантә динхаҵара, уи иарҵа-
быргуеит атәыла араионқәа зегьы 
рҿы иаанханы ишыҟоу, акыр шықәса 

зхыҵуа аиашахаҵаратә уахәамақәа,  
урҭ реиҳарак анапы рҭахны иҟоуп. 
Ҳара, Урыстәылантәи ҳҩызцәа ры-
цхыраарала,  урҭ реиқәырхара аус 
ҳадгылоит.  Ҳалагоит Чхәарҭал ақыҭа 
ала. Избан акәзар, уаҟа инхо ауааԥ-
сыра изныкымәа уатәи аныхабаа 
аиҭашьақәыргыларазы ацхыраара 
иаҳәахьеит», – иҳәеит Лаша Сақаниа. 

Аиереи Виссарион (Аԥлиаа) ари 
аидеиа дақәшаҳаҭхеит, афонд ас 
еиԥш иҟоу хра злоу аус аҿы ақәҿиа-
рақәеи аманшәалареи азеиӷьаишье-
ит. «Адунеи аҿы уажәы зегьы акыр 
иҭышәынтәалам, анцәахаҵара ауп 
ауаҩы ииашоу амҩа ылхны ԥхьаҟа-
цараҿы ицхраауа. Шәыгәҭакқәа зегьы 
нагӡахааит», –  иҳәеит уи.

Чхәарҭал ақыҭан

Ацқьа Гьаргь иныхабаа

 d Иҭыҵит алитература-сахьар-
кыратә, ауаажәларра-полити-
катә журнал «Алашара» аномер 
ҿыц  (№4, 2024 ш.).    Ажур-
нал аатуеит сынтәа 75 шықәса 
зхыҵыз апоет, ауаажәларратә 
усзуҩ, ажурнал «Аԥсны аҟа-
зара» аредактор хада Генна-
ди Аламиа иҿцәажәарала. Аиу-
билиар диҿцәажәеит ажурнал  
«Алашара» аредактор хада Ана-
толи Лагәлаа. 

Ажурнал ианылеит  Ан-
зор Мықәба ироман «Ачамҳа 
ду аҵаҟеи», Владимир Занҭариа 
иажәеинраала ҿыцқәеи.   Аԥс-
шәахь еиҭагоу (аиҭ. Валери 
Касланӡиа) Алеқсандр Пушкини 
Алеқсеи Толстои ражәеинраалақәа, 
иара убас Алеқсандр Вампилов 
икомедиа «Аԥа еиҳабы» (аиҭ. Ген-
нади  Аламиа) дрыԥхьар алшоит. 

Аслан Занҭариа аԥсшәахь еиҭе-
игеит Едгар Аллан По, Констан-
тинос Кавафис,  Иосиф Бродски 
ражәе инраалақәа.Уаанӡа икьыԥ-
хьымыз Инна Ҳашба лажәе-
инраалақәагьы ажурнал аномер 
ҿыц ианылеит. 

Арубрика «Аҿар рыбжьы» 
аҿы ианылеит Џьамбул Инџь-
гьиа иажәеинраалақәа. Арубрика 
«Анаука» аҟны Таиф Аџьба заатәи 
ипоезиа иазку Валентин Коӷониа 
истатиа. Еицырдыруа аԥсуа поет, 
Аԥсны ауаажәларра-политикатә 
усзуҩ Николаи Патулиди диижьҭеи 
80 шықәса аҵра инамаданы,  ажур-
нал ианылеит Таиф Аџьба еиҭе-
игахьаз иара иажәеинраалақәа. 
Ажурнал «Алашара» аномер 

ҿыц иара убас ианылеит  Ило-
на Кәыҵниа, Виачеслав Аблоҭиа, 
Иури Лагәлаа ражәеинраалақәа, 
Аполлон Думаа игәалашәарақәа, 
Ныгәзар Логәуа иҿцәажәара.
Арубрика «Аԥсны Афырхацәа» 
аҿы  аԥхьаҩ иԥыхьашәоит Саи-
да Ҳаџьымбеи Аԥсны Афырхаҵа 
Мирон Чалмази реиҿцәажәара, 
иара убас 1993 шықәсазы Марттәи 
ажәылара ашьҭахь иҟаҵаз авидео-
материалқәа рышьаҭала Ҭали Џьа-
пуаԥҳа илҩыз, аԥсуа фырхацәа ра-
нацәа ирызку астатиа.     Арубрика 
«Алитературатә еимадарақәа» аҿы 
икьыԥхьуп Маиҟәаԥ ақалақь аҟны 
имҩаԥысыз, апоет Дмитри Габелиа 
ирҿиаратә хәылԥазы иазкны Али-
са Гәажәба еиқәлыршәаз анҵамҭа.

«Алашара» №4

Изаамҭанытәу 
аҭыжьымҭа


